
№101 (24.851) 2025 гъэм шыщхьэуIум (августым) и 21, махуэку И уасэр зы тумэнщТхьэмахуэм щэ къыдокI

Къэбэрдей-Балъкъэрым 
хьэрычэт IэнатIэ мащIэмрэ 
курытымрэ (МСП) хыхьэ и 
IуэхущIапIэхэм я куэда-
гъым къыхэхъуэ зэпытщ 
икIи нобэкIэ абыхэм я 
бжыгъэр 22206-рэ хъуащ. 
Нэгъабэ и апхуэдэ пIалъэм 
щыIа бжыгъэхэм нэхърэ 
проценти 107,3-кIэ нэхъы-
бэщ ар. 

ХЬЭРЫЧЭТ IэнатIэ ма-
щIэмрэ курытымрэ я Iуэху-
щIапIэхэм ящыщу 5654-р 
юридическэ лицощ, 16552-р 
- уней IуэхущIапIэщ. Налог-

кIэ худачыхыу я щхьэ 
хуэлэжьэжыну налог хэзых 
IэнатIэхэм зыщезыгъэтха-
хэм я бжыгъэр 89967-рэ 
мэхъу. КъинэмыщIауэ, 
МСП-м хыхьэ IуэхущIапIэу 
3993-рэ мы гъэм щIэуэ 
къызэIуахащ, ари проценти 
110-кIэ нэхъыбэщ нэгъабэ и 
апхуэдэ пIалъэм щыIа 

 бжыгъэхэм нэхърэ. 
Фигу къэдгъэкIыжынщи, 

хьэрычэт IэнатIэ мащIэмрэ 
курытымрэ хыхьэ IуэхущIа-
пIэхэр щIыналъэм щыда-
Iыгъ «Зэхьэзэхуэр зи лъаб-
жьэ экономикэ лъэщ» 
лъэпкъ пэхуэщIэм ипкъ ит-
кIэ. 

ХЬЭЩЫКЪУЕЙ  Олег. 

Дапщэщи хуэдэу, 2025 гъэмахуэ зы-
гъэпсэхугъуэри ди щIыналъэм ныкъу-
саныгъэншэу къыщызэгъэпэщащ. Са-
бийхэмрэ ныбжьыщIэхэмрэ я нэгу зе-
гъэужьыным, я узыншагъэр егъэфIэ кIуэ-
ным, ябгъэдэлъ щIэныгъэмрэ зэ фIэ кI -
хэмрэ лъэныкъуэ куэдкIэ хагъэхъуэным 
ехьэлIа лэжьыгъэхэр мы зэманми що-
кIуэкI ди республикэм, 2025 - 2026 гъэ 
еджэгъуэщIэр яублэным тхьэмахуитI 
иримыкъу фIэкIа къэмынами. Лъэхъэнэр 
шынагъуэншэу икIи къызыхуэтыншэу 
екIуэкIыным гулъытэшхуэ хуэзыщI 
унафэщIхэм я мурадщ гъэмахуэ дахэм и 
дэтхэнэ махуэри яфI зыхэлъ Iуэхугъуэ-
хэмкIэ гъэнщIауэ щIэблэм кърагъэ-
гъэсэбэпыну. 

ГЪЭЩIЭГЪУЭНУ, купщIафIэу, шына-
гъуэншэу къызэгъэпэща апхуэдэ лэжьы-
гъэхэм къызэщIаубыдакIэщ илъэси 6,5-м 
къыщыщIэдзауэ 15-м нэс зи ныбжь сабий-
рэ ныбжьыщIэу мини 6,5-м щIигъу. Дауи, 
гулъытэ щхьэхуэ ялъысащ гъащIэм 
щытыкIэ гугъу щихуа унагъуэхэм щапI са-
бийхэм, ди къэралым гъунэгъу щIыналъэм 
щригъэкIуэкI дзэ Iуэху хэхам хэт ди лъа-
хэгъухэм я бынхэм. 

Псори зэхэту къапщтэмэ, Къэбэр-
дей-Балъкъэрым щолажьэ сабийхэм 
 зыщагъэпсэху, я узыншагъэр щра-
гъэфIакIуэ IуэхущIапIэ зэмылIэужьыгъуэу 
36-рэ. Абыхэм ящыщ дэтхэнэри къызэ-
гъэпэщащ зыхуей-зыхуэфI псомкIи: егъэ-
джакIуэхэмрэ гъэсакIуэхэмкIэ, медицинэ 
дэIэпыкъуныгъэр, шынагъуэншагъэр къы-
зэзыгъэпэщ IэщIагъэлIхэмкIэ, унэ-
тIакIуэхэмрэ сабий гупхэм я пашэхэмкIэ. 
Вожатэхэр зыгъэп сэхупIэхэм тэрэзу 
щылэжьэным хуэгъэ хьэзырыным я зэ-
фIэкI халъхьащ «Пэрытхэм я зэщIэхъее-
ныгъэ» урысейпсо жыла гъуэ зэгухьэны-
гъэм КъБР-м щиIэ къудамэм (унафэщIыр 

Шыпш Аслъэнщ) и Iэ щIагъэлIхэм.
Хабзэ зэрыхъуауэ, СВО-м зэрыщIидзэ 

лъандэрэ ди республикэм зыщагъэпсэху 
гъунэгъу щIыналъэхэм щыщ сабийхэми. 
«Антарес» сабий центрым, Iуащхьэмахуэ 
лъапэ щыIэ сабий зыгъэпсэхупIэхэм мы 
гъэмахуэм щыIэщ Херсон областым хыхьэ  
Голопристанскэ, Скадовской районхэм, До-
нецк, Луганск цIыхубэ республикэхэм къи-
кIа ныбжьыщIэхэр. А IуэхущIапIэхэм я 
унафэщIхэр, лэжьакIуэхэр йолIалIэ ди 
щIыпIэм зэрыщыIэну махуэхэр а сабий -  
хэм купщIафIэу, гукъинэжу, Iуэхугъуэ 
хьэлэмэт куэдкIэ гъэнщIауэ зэрырагъэ-
кIуэкIыным. 

Мы махуэхэм ди республикэм зыгъэпсэ-
хуакIуэ къэкIуащ сабии 141-рэ. Псори зэхэту 
къапщтэмэ, гъунэгъу къуэш щIыналъэхэм 
къикIа сабийрэ ныбжьыщIэу 1100-м щIи-
гъум ди щIыпIэм зыщагъэпсэ хунущ мы гъэ-
махуэм къриубыдэу. 

Сабийхэм я узыншагъэр щрагъэфIакIуэ 
икIи зыщагъэпсэху «Лэгъупыкъу» социа-
льнэ центрми ди лъахэм щыщ цIыкIухэм 
нэмыщI, нэгъуэщI щIыпIэхэми къикIа ныб-
жьыщIэхэри къокIуэ. Апхуэдэу а IуэхущIа-
пIэм мы махуэхэм щыIэну Iэмал хъарзынэ 
къахукъуэкIащ Ненецкэ автоном округым 
щыщ сабий 53-м, абыхэм якIэлъыплъ 
балигъ хэр я гъусэу. 

ЦIыкIухэм ящыщ дэтхэнэми, зыщыщ уна-
гъуэмрэ къыздикIа щIыпIэмрэ емылъыта-
уэ, зэманыр хьэлэмэту ягъэкIуэным що-
гугъу зыгъэпсэхупIэ псоми. УнэтIакIуэхэмрэ 
вожатэхэмрэ я нэIэм щIэту, ахэр хэтщ джэ-
гукIэ зэмылIэужьыгъуэхэм, зэпеуэ, зэIущIэ 
хьэлэмэтхэм, ди республикэм и щIыпIэ да-
хэхэм я нэгу зыщрагъэужь

А псори къызэщIэзыубыдэ лъэхъэнэ 
хьэлэмэтыр, шэч хэмылъу, сабийхэми ныб-
жьыщIэхэми фIыкIэ куэдрэ ягу къэкIы-
жынущ. 

ТАМБИЙ  Линэ.

Къэбэрдей-Балъкъэрым гулъытэ хэха щыхуащI уна-
гъуэшхуэхэм къахэкIа, щытыкIэ гугъу ихуа, зеиншэ, зи 
узыншагъэм сэкъат иIэ щIалэгъуалэмрэ ныбжьы щIэ-
хэмрэ лэжьыгъэкIэ къызэгъэпэщыным. А гупым хы-
хьэхэр дэIыгъыным ехьэлIауэ республикэм пIалъэ 
кIыхьым тещIыхьауэ щылажьэ программэм ипкъ иткIэ 
Iуэхугъуэ щхьэпэ куэд ди щIыналъэм щрагъэкIуэкI, щы-
жаIащ Къэбэрдей-Балъкъэрым Лэжьыгъэмрэ цIыхухэм 
социальнэ и лъэныкъуэкIэ къащхьэщыжынымкIэ и ми-
нистерствэм. 

МЫХЬЭНЭШХУЭ зиIэ унэтIыныгъэхэм хохьэ илъэс 14 - 18 
зи ныбжьхэм пIалъэкIэ IэнатIэ къахуэгъуэтыныр, я еджэ-
гъуэ зэманым къыщыдэхуэхэм деж лэжьэн папщIэ. ИкIи 
абы ипкъ иткIэ «Пэрытхэм я зэщIэхъееныгъэмрэ» «Уры-
сейм и студент гупхэмрэ» зэрыдэлэжьэнум теухуауэ 
зэгурыIуэ ныгъих иращIылIащ. Апхуэдэуи «Хэкупсэ гъэма-
хуэ» пэ хуэ щIэр, «Проф.Ток» экскурсхэр (IуэхущIапIэхэм 
яшэурэ абыхэм я лэжьэкIэхэм щыгъуазэ хуащI), нэгъуэщI-
хэри ягъэ зэщIащ. 

Программэм хэтхэм щхьэкIэ егъэджэныгъэ семинархэр 
къызэрагъэпэщ, къэпщытэныгъэхэр абыхэм драгъэкIуэкI, 
тренингхэмрэ мастер-классхэмрэ хагъэтщ. Абы нэмыщI, 
республикэм и щIалэгъуалэ, студент гупхэм ирагъэкIуэкI 
Iуэхугъуэхэм ирагъэблагъэ. Псалъэм папщIэ, абыхэм хэ-
тащ ныбжьыщIэ 1530-рэ икIи 3-м лэжьыгъэхэр къыхуагъуэ-
тащ.

НэгъуэщI унэтIыныгъэу, и мыхьэнэкIэ нэхъ иныжу щыIэр, 
зыщIыпIи щемыджэ, щымылажьэ, щытыкIэ гугъум ихуа 
ныбжьыщIэхэм IэнатIэ къахуэгъуэтынырщ. Апхуэдэхэм 
щхьэ хуэу йопсэлъылIэ, унатIакIуэхэр ирагъэбыдылIэ. 
НобэкIэ ахэр цIыху 320-рэ мэхъу икIи 10-м IэнатIэхэр къы-
хуагъуэтащ.

Абыхэм нэмыщI, программэм ипкъ иткIэ, балигъ мыхъуа-
хэм яхуэунэтIа пэхуэщIэхэр республикэм щагъэзащIэ: «Зи 
IэщIагъэм хэзыщIыкI ныбжьыщIэм и еджапIэ», «ЕхъулIэ-
ныгъэм и гъунапкъэ: Профориентация 360» жыхуаIэхэр, 
нэгъуэщIхэри. 

НАУРЫЗ Мысост.

«Урысей зэкъуэт» партым 
цIыхубэм защIэгъэкъуэ-
ным кIэ Къэбэрдей-Балъ-
къэ рым щиIэ штабым 
шыщхьэуIум и 19-м псапэ 
зыпылъ Iуэху щекIуэкIащ, 
«Сабийр еджапIэм хуэгъэ-
хьэзыр» урысейпсо жэрдэ-
мым и Iыхьэу. Ар къызэра-
гъэпэщащ партым и Нал-
шык къалэ щIыпIэ къуда-
мэм и къарукIэ. 

ПСАПАЩIЭМ хэтащ Нал-
шык къалэ округым и щIыпIэ 
администрацэм и Iэтащхьэ, 
«Урысей зэкъуэт» партым 
цIыхубэм защIэгъэкъуэным-
кIэ Къэбэрдей-Балъкъэрым 
щиIэ штабым и унафэщI 
 Ахъуэхъу Таймураз, КъБР-м и 
Парламентым Егъэджэны-
гъэмкIэ, щIэ ныгъэмкIэ, фи-
зическэ щэнхабзэмкIэ, спор-
тымрэ щIалэгъуалэм я 
IуэхухэмкIэ и комитетым и 
унафэщI, «Иджырей школ» 

парт Iуэхур ди щIыналъэм 
щызыубзыху Емуз Нинэ, 
 КъБР-м и Парламентым 
ЩэнхабзэмкIэ, жы лагъуэм 
зегъэужьынымрэ хъыбаре-
гъащIэ политикэмкIэ и коми-
тетым и унафэщI Те куев 
Амурбий, «Урысей зэ къуэт» 
партым и Къэбэрдей-Балъ-
къэр щIыналъэ къудамэм и 
секретарым и къуэдзэ Пара-
филов Дмитрий, КъБР-м и 
Парламентым и депутатхэу 
Шевчук Германрэ (СВО-м и 
ветеранщ) Беспаловэ На-
талье  рэ. Школым къыща гъэ-
сэбэпыну хьэпшыпхэмрэ 
порт фелхэмрэ иратащ зи 
узыншагъэм сэкъат иIэ са-
бийхэмрэ дзэ Iуэху хэхам и ве-
теранхэм я бынхэмрэ. Ап хуэ-
дэу ягъэгуфIащ сабий 24-рэ.

Емуз Нинэ къыщыпсалъэм 
щIэупщIащ нэхъ лъапIэр сау-
гъэтыр къуатынра хьэмэ 
 зыгуэрым ар ептынра, 
жиIэри. Сабийхэм зы жьэу 

жаIащ: «Уэ езым ептынращ». 
- «Урысей зэкъуэт» партым 

и лIыкIуэхэр дэри аращ ды-
зэреплъыр - гуапагъэ щып-
щIэ кIэ, зыгуэрым тыгъэ щы-
хуэп шийкIэ зыхэпщIэ гуры-
щIэхэр нэхъыбэщ, гухэхъуэ-
гъуэ уогъуэт, - жиIащ Емузым. 
- ИкъукIэ сабий дыгъэхэр 
нобэ къытхуеблэгъащ, шэч 
къытесхьэркъым дэтхэнэри 
школ щIэтIысхьэжыгъуэм 
зэрыхуэпIащIэм. Курыт еджа-
пIэр ар гъащIэм ухуэзыгъэ-
хьэзыр лъэмыжщ, абдежщ 
мыхьэнэ зиIэ Iуэхухэр къы-
щыпщIэр. ЖысIэнуращи, ар 
цIыху гъащIэмкIэ мыхьэнэ-
шхуэ зиIэ пIалъэщ. Нобэ 
фхуэтщIа тыгъэхэр дигуми ди 
псэми къабгъэдэкIыу фэтта-
щи, гукъинэж фщыхъуну ди 
гугъэщ. 

Депутатым езыми зы хъы-
джэбз цIыкIу IэпщэхъукIэ 
къыхуэупсащ, и IэкIэ ищIыжа-
уэ. 

- Гъэ еджэгъуэщIэм мыгу-
вэу щIидзэжынущ. Шэч къы-
тетхьэркъым фи егъэджа-
кIуэхэмрэ ныбжьэгъухэмрэ 
фазэрыхуэзэшам. Нобэ хьэп-
шыпыщIэ фхуэдгъэ хьэ зыра-
хэр къыфхуэсэбэпыну, ехъу-
лIэныгъэшхуэхэр къыфху дэ-
кIуэну ди гуапэщ. Фи адэ-
анэхэр фымыгъэгумэщI, фи 
зэфIэкIхэм ахэр иригушхуэу 
феджэну сынывохъуэхъу, - 
яжриIащ сабийхэм Ахъуэхъу 
Таймураз.

Мы Iуэхур республикэм зэ-
рыщрагъэкIуэкIымрэ абы 
 кърикIуамрэ тедгъэпсэлъы-
хьыну зыхуэдгъэзащ «Сабийр 
еджапIэм хуэгъэхьэзыр» лэ-
жьыгъэр къызэзыгъэпэщ 
Абазэ Хьэсэнбий. Абы къы-
джиIащ: «Сабийр еджапIэм 
хуэгъэхьэзыр» Iуэхур илъэсий 
хъуауэ йокIуэкI, иужьрей 
илъэсищым ар «Урысей зэ-
къуэт» партым и щIыналъэ 
жылагъуэ егъэблэгъапIэм 

къыщызыдогъэпэщ. Зэрыгу-
рыIуэгъуэщи, мыр зыхуэгъэ-
зар гугъуехь пэщIэхуа уна-
гъуэхэм, хуэмыщIахэм, быну-
нагъуэшхуэхэм къыщыхъу са-
бийхэмрэ ныкъуэдыкъуэхэм -
рэ дадэIэпыкъунырщ. Псом 
хуэ мыдэу япэу гулъытэ зы-
хуэт щIыр иужьрейхэращ. Абы 
къыкIэлъыкIуэу защIыдогъа-
къуэ дзэ Iуэху хэхам къулыкъу 
щызыщIэхэм я бынхэм. Еща-
нэу - хуэмыщIауэ псэу уна-
гъуэхэм. Къэбгъэлъагъуэмэ, 
ди гъунэгъу республикэхэм 
къащхьэщыкIыу (абыхэм зэ-
рытхэ Iэмэпсымэхэмрэ тет-
радхэмрэ ирату аращ), дэ 
нэхъ тфIэкъабылу портфел-
хэри щIыдгъуащ дазэры-
хуэупсэм. Ар зэттхэм я ныб-
жьри къэтлъытэу къыхыдох. 
Дызэрыт илъэсым портфелрэ 
школ хьэпшыпу абы щIыгъу-
хэмрэ зэгъусэу 200-м щIигъу 
дгъэхьэзыращ, абы и ны-
къуэр зыхуэфащэхэм яIэрыд-
гъэхьэжагъэххэщ. Нэхъ ипэ-
IуэкIэ мыпхуэдэ ди зэхыхьэм 
къеблэгъат УФ-м и Къэрал 
Думэм и депутат Родинэ Вик-
торие. Къэбэрдей-Балъкъэ-
рым щыщ куэдым я гуащIэ 
халъхьэ псапэ щIэнми, абы 
дыщогуфIыкI. Псалъэм пап-
щIэ, КъБР-м и Iэтащхьэм и 
унафэкIэ, республикэм я нэIэ 
щытетщ дзэ Iуэху хэхам хэт-
хэм я унагъуэхэм. Къыхэ-
гъэщыпхъэщ щIалэгъуалэ зэ-
гухьэныгъэхэри мыпхуэдэ 
Iуэхухэм зэрегугъур. Ди къа-
рур псоми зы Iуэху щхьэпэм 
етхьэлIэмэ, абы щыгъуэщ ди 
Iэужьым и фIагъыр къыщы-
нэIуэнур. Шэч хэмылъу, мы 
Iуэхур щэхуу къызэбгъэпэщу, 
сабийхэм я тыгъэхэр яхуэд-
гуэшыж хъунут. Ауэ хъыбаре-
гъащIэ IуэхущIапIэхэр къы-
щIедгъэблэгъами щхьэусы-
гъуэ иIэщ. Дэ дыхуейщ  
мыпхуэдэ псапэ Iуэху пщIэ 
зэрыхъунур ялъэгъуну, дэIэ-
пыкъуэгъу хъуну хуейхэм къа-
хэхъуэн папщIэ. ЗэрыфщIэ-
щи, адыгэхэми балъкъэрхэми 
ижь-ижьыж лъандэрэ хабзэу 
къыддокIуэкI хуэныкъуэм зы-
щIэгъэкъуэнымрэ гъунэгъум 
дэIэпыкъунымрэ. Дыщогугъ 
дяпэкIи абы дытетыну».

БАГЪЭТЫР  Луизэ.
Сурэтыр

Къарей  Элинэ  трихащ.

Хьэрычэт  мащIэмрэ
курытымрэ  заубгъу

2025 гъэм и етIуанэ илъэс ныкъуэм щIэджы кIа кIуэхэм яIэ-
рыхьэну га зет хэмрэ журналхэмрэ Iэ щы щIадз зэманым къы-
пещэ. «Адыгэ псалъэ»  га  зе тыр зыIэ рыхьэну  хуей   хэм хъыбар 
фыдогъащIэ - ар  къевгъэхьын пап щIэ Iэ щыщIэвдз  хъу нущ 
Уры сей  пощ тым и дэтхэнэ IуэхущIапIэми.

Мази 4-м «Адыгэ псалъэ» газетым и уасэщ:
унэм ныфхуахьыну фы хуей мэ - сом 721-рэ кIэ пIейкIи 4-рэ;
фэ езым пощтым къы щы ф щ  тэжынумэ - сом 658-рэ кIэ-

пIейкIэ 36-рэ.
Ди индексыр П5894

«Адыгэ псалъэм»  Iэ  тевдзэ

Сабийхэр еджапIэм хуагъэхьэзыр

КупщIафIэрэ  гукъинэжу

Гъэмахуэ  зыгъэпсэхугъуэ-2025

Илъэс къэс къызэрагъэпэщ
К Ъ Э Р Э -

Ш Е Й - Ш Э Р -
ДЖЭС. Рес-
публикэм и 
Iэтащхьэ Тем-
резов Рашид 
к ъ а л э н 
ящищI ри, Лу-
ганск ЦIы ху-
бэ Республи-
кэм и Старо-
б е л ь с к э 
р а й о  н ы м 
ира  гъэшащ 
япэ классым 
к I у э н у х э м 
пап щIэ къагъэсэбэпыну хьэпшыпхэр зэрылъ тхылъылъэ 
360-рэ. 

КЪЭРЭШЕЙ-Шэрджэсым илъэс къэс къызэрегъэпэщ а 
щIыналъэм щыщ сабийхэм республикэм и курортхэм зыща-
гъэпсэхуныр, апхуэдэуи социальнэ IуэхущIапIэхэр зыхуей хуэ-
гъэзэнымрэ ухуэнымри йолэжь. 

«Мыпхуэдэ Iуэху щхьэпэхэм Урысейм и щIыналъэхэм я 
зэпыщIэныгъэр игъэбыдэ къудейкъым, атIэ къегъэлъагъуэ ди 
жылагъуэм и къэкIуэнум зэрытелажьэр, егъэджэныгъэр 
диIыгъыу, сабийхэм сыт и лъэныкъуэкIи заужьыныр къызэри-
гъэпэщу. Ар мыхьэнэшхуэ зиIэ лъэбакъуэщ фIагъ зыпылъ 

щIэныгъэ ягъуэтынымрэ я зэфIэкIыр наIуэ къащIынымкIэ», - 
къыщыхагъэщащ республикэм егъэджэныгъэмрэ щIэны-
гъэмкIэ и министерствэм.

КIэрашэ Тембот
и стипендиехэр

АДЫГЕЙ. Куэшхьэблэ районым щекIуэ кIащ еджапIэ нэ-
хъыщхьэхэм къыщыхэжаныкIа студентхэм стипендиехэр 
щрата 33-нэ зэIущIэ гуапэ. 1993 гъэм ягъэува стипендием 
зэрехьэ адыгэ тхакIуэ цIэрыIуэ, адыгэ литературэм и лъаб-
жьэр зыгъэтIылъа КIэрашэ Тембот и цIэр. 

МЫ ГЪЭМ стипендиехэр яIэрыхьащ студент 34-м. Я 
еджэныр къаухыхукIэ ар къэзыхьхэр абыхэм зэрахэтыр гуа-
пэщ. 

- Хабзэ зэрыхъуауэ, Iуэху гуапэм хэтхэм КIэрашэ Тембот и 
фэеплъым деж удз гъэгъахэр щагъэтIылъащ сурэти зытра-
гъэхащ, - къет Куэшхьэблэ районым и администрацэм.

 

ЗыгъэпсэхуакIуэхэм
къахохъуэ

АБХЪАЗ. 
Республи-
кэм зы-
плъы хьа-
кIуэ къа-
кIуэ хэм я 
бж ы г ъ э р 
2025 гъэм 
м е л у а н и -
тIым нэсы-
ну дыщо-
гугъ. Ар 
2024 гъэм 
елъытауэ 
п р о ц е н т 
30-кIэ нэ-
хъыбэщ, - 
ж и I а щ 
Уры сейм и туроператорхэм я зэгухьэныгъэм (АТОР) и вице-
президент Ромашкин Сергей. 

АБЫ къызэригъэлъэгъуамкIэ, нэгъабэ республикэм зы-
плъыхьакIуэ кIуащ цIыху мелуан 1,5-м нэблагъэ. Экспертым 
къыхигъэщащ абы мыхьэнэшхуэ зэриIэр. Зэбгъапщэмэ, уры-
сей щIыналъэ нэхъыбэхэм зыплъыхьакIуэ кIуэхэм зэрыщыхэ-
хъуэр проценти 10-м щIигъуркъым. 

Ромашкиным апхуэдэуи жиIащ Абхъазым и зы-
гъэпсэхупIэхэр адрейхэм зэрефIэкIыр. Къапщтэмэ, Красно-
дар щIыпIэм ебгъапщэмэ, лъэхъэнэр щыкIыхьщ, тенджызыр 
нэхъ хуабэщ, щытыкIэ телъыджэмрэ щIыпIэм и дахагъымрэ 
узыIэпешэ. 

УЭРДОКЪУЭ Женя. 

ЩытыкIэ гугъум ихуахэм папщIэ

Дунейм
щыхъыбархэр

Уи гъунэгъу умыуб, уи 
благъэщIи ущымытхъу.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Сом мелард 310-м 
щIигъу

УФ-м и Правительствэм 
къэралым и клиникэхэм 
яхуиутIыпщынущ сом ме-
лард 60-м щIигъу, иджырей 
технологиехэр къагъэсэбэ-
пу фIагъышхуэ зиIэ меди-
цинэ дэIэпыкъуныгъэхэр 
цIыхухэм хуащIэфын па-
пщIэ. 

«УРЫСЕЙМ и зыужьыны-
гъэм теухуауэ къэралым и 
УнафэщIым пщэрылъ 
 къытщищIа къалэнхэм 
ящыщ зыщ цIыхубэм я 
 узыншагъэр хъумэныр, 
егъэ фIэкIуэныр. Ар зэригъэ-
зэ щIэным хущIэкъуу пра-     
вительствэм ирегъэкIуэкI 
цIыхухэр зыхуэныкъуэ меди-
цинэ Iуэхутхьэбзэхэр нэхъ 
тыншу къаIэрыхьэным хуэу-
нэтIа лэжьыгъэхэр. Абы и 
лъэныкъуэкIэ къэралым и 
клиникэхэм иджыпсту яху-
хэтха сом мелард 60-ри хэ-
ту, мы илъэсым къриубы-
дэу а Iуэхум тедгъэкIуэдащ 
сом мелард 310-м щIигъу», - 
щыжиIащ правительствэм 
хэтхэм я зэIущIэм УФ-м и ви-
це-премьер Мишустин Ми-
хаил.

Абы и псалъэхэм къызэ-
ры хэщамкIэ, иджыри цIыху 
нэхъыбэм Iэмал яIэнущ фIэ-
кIыпIэ зимыIэ медицинэ 
стра хованием и полисыр 
 къагъэсэбэпу, узыфэ хьэ-
лъэ хэр зыпкърытхэм пщIэн-
шэу ирагъэIэзэну. Абы хохьэ 
гу-лъынтхуэ узыфэхэмкIэ, 
нейрохирургиемкIэ, трав-
матологиемкIэ, ортопеди-
емкIэ, онкологиемкIэ, офта-
льмологиемкIэ операцэ гу-
гъу дыдэхэр. «Урысейм и 
Правительствэр адэкIи          
хущIэкъунущ къэралым и 
дэтхэнэ щIыпIэми щып-
сэухэм зыхуэ ныкъуэ меди-
цинэ дэIэпы къуныгъэр и 
чэзум ягъуэ тынымкIэ щыIэ          
Iэмалхэм къызэ рыхи гъэ-
хъуэ ным», - жиIащ Мишусти-
ным.

Уасэхэм хэхъуащ

ЕджакIуэхэр школым 
хуэ гъэхьэзырыным текIуа-
дэ мылъкур нэгъабэ елъы-
тауэ, мы гъэм проценти 
7-кIэ нэхъыбэ хъуащ. 
«СберИндекс»-м къызэри-
гъэлъагъуэмкIэ, зы са-
бийм къыхуащэху хьэп-
шыпхэм сом мин 16-м 
нэблагъэ хуозэ.

«АР Урысейм ику иту 
 къыщахь лэжьапщIэм и 
Iыхьэ плIанэ мэхъу», - жи-

2025 - 2026 гъэхэм бгы-
лыжэ лъэхъэнэм щIи-
дзэным ипэ къихуэу                
«Iуащхьэмахуэ» курортым 
къуршыщхьэм удэзышей 
кIапсэ гъуэгум и ски-
пассхэр (абонементхэр) 
ищэн щIидзащ. Дызэрыт 
илъэсым шыщхьэуIум и      
31 пщIондэ абыхэм я уа-
сэм процент 35-м нэбла-
гъэкIэ кIэрагъэхунущ.

«СКИ-ПАССХЭМ я уасэм 
и процент 35-р кIэрыгъэ-
хуауэ тщэн щIэддзащ. Ски-
пассымрэ чэзум ухэмыту 
къуршыщхьэм занщIэу удэ-
кIуеину хуит узыщI абоне-
ментымрэ къыщыпщэху 
 хъунур ди сайтым и за-
къуэщ. Бгы-лыжэ къэжы-
хьыгъуэ зэманыр, илъэ-
сыщIэ зыгъэпсэхугъуэ ма-
хуэхэри хэту, икIыхукIэ 
абыхэм къару яIэнущ», - 
щы  жаIащ курортым и ад-
министрацэм.

Кавказ.РФ-м и пресс-Iуэ-
хущIапIэм къызэритамкIи, 
шыщхьэIум и 31 пщIондэ 
ски-пассхэр къэзыщэхухэм 
сом мин 20 фейдэ къахуи-
щIынущ (и уасэм и процент 
30-р). Ски-пассымрэ абоне-
ментымрэ зэгъусэу къэзы-
щтэхэм сом мин 42-рэ къа-
худэхуэнущ.

«Сабийхэм папщIэ, я ныб-
жькIэ илъэси 6-м къыщы-
щIэдзауэ 13-м нэсыху, ски-
пассхэм я уасэхэми шыщ-
хьэуIум и 31 пщIондэ кIэра-
гъэхуауэ къращэнущ икIи 

Пщэдейрей махуэхэр бы-
ным къазэрыхущIэкIынум 
ири мыпIейтей адэ-анэ щы-
Iэу къыщIэкIынукъым. Дэт-
хэнэри хуейщ абы   гъащIэм 
увыIэпIэфI щригъэгъуэ-         
тыну, щIэныгъэфI бгъэ-
дилъхьэну, IэнатIэфI 
 ху  зэ   ригъэпэщыну. ЦIыкIу 
щIы кIэ быным и гумрэ и 
псэмрэ адэ-анэм зыхуау-
нэтIым теухуауэ щытмэ, шэч 
хэлъкъым, езым и гъуэгу 
гъа  щIэм зэрыщыпхишы жы-
фынум, и дуней насы-                      
пыр зэрызэтриухуэфынум. 
 Ид жы рей дунейм улъэ щIэ-
мыхьэну зехъуэж: техноло-
гиещIэхэр мэбагъуэ, IэщIа-
гъэщIэхэр къожьэ, дунейм и 
зэхэлъыкIэм теухуа гупсы-
сэкIэщIэ куэдыр тепщэ мэ-
хъу. Адэ-анэхэм къащIэхъуэ 
щIэблэм сыт хуэдиз фIы 
иратыну хущIэкъуми, ду-
нейм къыщыхъу-къыще-
кIуэкI хэм я пIалъэ зыщIэ 
цIыхухэм дзыхь хуамыщIын-
кIэ Iэмал имыIэу щытыкIэ 
йоувэ. Абы къызэщIиубыдэ 
Iуэхугъуэхэм ящыщщ IэщIа-
гъэунэтI лэжьыгъэри.

ДЫЗЭРЫЩЫГЪУАЗЭЩИ, 
ку  рыт щIэныгъэ щрагъэгъуэт 
IуэхущIапIэхэм  иужьрей 
илъэс зыбжанэм илъэс 12-16-
хэм ит цIыкIухэм лэжьыгъэ 
шэщIа дра гъэкIуэкI, абыхэм я 
хъуапсэхэмрэ я зэфIэкIхэмрэ 
 зэт раухуэу пщэдейрей ма-
хуэхэм зэрыхэувэн гъуэгу 
къых рагъэхын папщIэ. Пэжщ, 
жызыIэни къыхэкIынщ, а ныб-
жьым ит куэдым я джэгун 
имыкIауэ, сабиигъуэр къызэ-
ра мынэкIауэ. Апхуэдэу жы зы-
Iэхэр пхуэгъэкъуэншэнукъым, 
сыту жыпIэмэ сабийм и акъы-
лыр щызэрыубыдыр, цIыху 
хэтыкIэм и хабзэхэр къыщи-
щтэр, екIумрэ емыкIумрэ зэ-
хигъэкIыу щыхуежьэр а лъэ-
хъэнэращ. Ауэ зэи зыщыдгъэ-
гъупщэ хъунукъым къытщIэу-
вэ щIэблэм я нэхъыбэм 
тех нологием пыщIа сабиигъуэ 
зэрагъакIуэр: цIыкIу щIыкIэ 
телефоныр зищIысыр къа-
щIэ, курыт еджапIэм 
щыщIэтIысхьа махуэм къы-
щегъэжьауэ интернетым 
 гъунэгъу зыхуащI, пэщIэдзэ 
еджапIэр къэзыухахэм я нэ-
хъыбэм компьютерыр зэры-
лажьэ программэхэм я щэху 
куэд ящIэ. Арыххэщи, адыгэ 
жыIэкIэу жыпIэмэ, «пшахъуэ 
гулэ-гулэ зыщI» цIыкIу диIэж-

Гувэжыкъуэ Хьэзрэт  
Тэрч щIыналъэм хыхьэ 
Курп Ипщэ къуажэм 2001 
гъэм къыщалъхуащ. Ку-
рыт школыр къиуха нэужь, 
Къэ  бэрдей-Балъкъэр ав-
томобиль  колледжым        
«гъущIгъавэ» IэщIагъэм 
щыхуеджащ. ЕджапIэ нэу-
жьым, 2020 гъэм, армэм 
дашащ. 

КЪУЛЫКЪУР хъарзынэу 
ири хьэкIри, къыщалъхуа 
къуажэм къигъэзэжат Хьэз-
рэт. Мэкъумэшым пыщIа 
уней IуэхущIапIэм зды Iу-
тым, щIалэщIэр 2022 гъэм 
армэм дашыжри, Украинэм 
къыщыхъуа зэпэщIэувэ-
ныгъэм ягъэкIуахэм хагъэ-
хьащ. 

Дзэ Iуэху хэхар здекIуэ-
кIым, ефрейтор Гувэжы-
къуэр бронетранспортерым 
жыжьэрыгъуазэ-операто- 
ру исащ, къыдэзэуахэр и 
 гъу сэу зэпэщIэувэныгъэ 
гуа щIэм зыщрихьэлIэ къа-
лэнхэр щигъэзащIэу. 

УIэгъэ хьэлъэ хъуауэ зэуа-
пIэ губгъуэм 2023 гъэм ма-
заем и 5-м кърахыжри, щIа-
лэр узыншагъэр щызэтра-
гъэувэж сымаджэщ зыб-

КЪУРАШЭХЭ Владимир-
рэ Ритэрэ я унагъуэм ихьа 
Раметэ зыхэхуар бынуна-
гъуэшхуэт. ЗэгурыIуэ яку 
дэлъу бынипщI (щIалихрэ 
хъыджэбзиплIрэ) зэдэзы-
пIа, адыгэ хабзэмрэ гъэ-
сэныгъэ дахэмрэ я щIэблэр 
щIэзыпIыкIа зэщхьэгъусэ-
хэм цIыхум я пщIэ къалэ-
жьащ. Лэжьыгъэм щы-
мышынэ Вовэрэ Ритэрэ 
 гъуэгуанэ дахэ къызэда-
кIуащ, я бынхэри чэзууэ 
 уна гъуэ щхьэхуэу ягъэтIы-
сыжащ. Адэ-анэр зэры бы-
ным я гъуэгугъэлъагъуэу, 
сыткIи я щапхъэу къэгъуэ-
гурыкIуащ. Щышынэ мы -
хъуу, адэ-анэм фIэлIы-       
кIыу, укIытэ яхэлъу я быныр 
къагъэхъуащ. Зэ дэлъхузэ-
шып хъухэмрэ абы я щIэб-
лэмрэ ноби хущIокъу адэ-
анэм къыхалъхьа гъэ сэ-
ныгъэм зэрытетыным, псом 

Иджыри  зы  пэхуэщIэ

къым, къыдэкIуэтейр техно-
логием и щIэблэу къыщIокI. 
Мис а Iуэхугъуэр щхьэусы-
гъуэшхуэ ирокъу IэщIагъэу-
нэтI дерсхэм къыщаIэтыну 
Iуэхугъуэхэм иджырей сабий-
хэр пэлъэщыну жэрдэм щIа-
кIуэхэм къызэралъытэр, аб-
деж къыщыхалъхьэну гупсы-
сэ хэр цIыкIухэм зэхащIыкIыну 
зэрагъэувыр.

2025 - 2026 гъэ еджэгъуэ-
щIэм курыт еджапIэхэм «Си 
Хэку - си щIэплъыпIэхэр» 
 дерсыр къыщыхалъхьэнущ. 
Жэрдэмыр зейр «Пщэдей-
рей махуэхэм я егъэблагъэ 
тхылъ» пэхуэщIэ гупырщ. Абы 
къызэщIиубыдэнущ щIэны-
гъэмрэ технологиемрэ щIэ-
щыгъуэу къыщыхъу Iуэху-
гъуэ хэм ехьэлIа дерсхэр, къэ-
кIуэну махуэхэм мыхьэнэ 
 зы гъуэтыну IэщIагъэхэмрэ 
 Iэ на тIэхэмрэ ятеухуа псалъэ-
макъхэр. ЖэрдэмщIакIуэхэм 
зэрагъэувымкIэ, 6-11-нэ клас-
схэм щеджэхэм папщIэ къы-
зэрагъэпэщ курсыщIэм зэIу-
щIэ 34-рэ хохьэ, ахэр сабий-
хэм я ныбжьым теухуауэ гъэп-
сауэ щытынущ. ПэхуэщIэм 
зэ ришэлIэнущ сабийхэри, 
егъэ  джакIуэхэри, адэ-анэхэ-
ри. «Си Хэку - си щIэплъы пIэ-
хэр» дерсым зыхуигъэувыж 
къалэнхэр елъытауэ, егъэ-

джа кIуэхэри, унэтIакIуэхэри, 
гъэ  сакIуэхэри, психологхэри 
сабийм дэлажьэу хуежьэнущ, 
абы и гум фIэфIымрэ дэзы-
хьэхымрэ елъытауэ, и зэ-
фIэкI хэми зрагъэужьу щIа-
дзэнущ.

Адэ-анэхэм пэхуэщIэр зэ-
рахуэщхьэпэну щIыкIэхэм 
ящыщщ я быным и хъуэпса-
пIэхэр зыхуэдэр нэхъыфIу 
къа щIэн папщIэ тестхэм къа-
гъэув упщIэхэм жэуап зэры-
рагъэтынур, IэщIагъэунэтI 
дерс  хэр зэрылэжьэну Iэмал-
хэмрэ методикэ Iэмэп сы мэ-
хэмрэ зэрыщагъэгъуэзэнур, 
къэкIуэну лъэхъэнэхэм мы-
хьэнэ щызыгъуэтыну Iэ щIа-
гъэхэм я зэужьым зэры ха-
гъэп лъэнур, я щIэблэм тра-
мы къузэу зыхуейр къыха-
хынымкIэ  зэхэщIыкI 
зэ  р ыбгъэ далъхьэнур. Пэхуэ-
щIэм и къа лэнхэмрэ мурад-
хэмрэ щы  зэхэтхыкIа зыубзыху 
тхыгъэр интернетым щиIэ 
 напэкIуэцIым итщ, абы щIы-
гъуу зэрылэжьэну програм-
мэмрэ махуэгъэпсымрэ къра-
гъэуващ. Адэ-анэхэм абыхэм 
иджы щыщIэдзауэ зыщагъэ-
гъуэзэфынущ.

Къыхэгъэщын хуейщ мыр 
дерс нэхъыщхьэхэм зэращы-
мыщыр, атIэ дерсщIыб лэ-
жьы гъэу къызэрыхалъхьар. 

Курыт щIэныгъэ щрагъэгъуэт 
IуэхущIапIэхэр зэрылажьэ 
дерсщIыб лэжьыгъэм пэхуэ-
щIэр и зы IыхьэфIу зэрауб-
зыхуам къыхэкIыу, ныб-
жьыщIэхэр абы кIуэн хуейуэ 
къалэн яIэщ. Мы пэхуэщIэр 
зэ рыIэмалыншэм теухуауэ 
жэр дэмщIакIуэхэм къэрал 
 хабзэри тегъэщIапIэ хуащI 
-«Егъэджэныгъэм теухуа 
 хабзэм» и 43-нэ статьям къе-
гъэув еджакIуэхэм зи гугъу 
тщIы пэхуэщIэм и програм-
мэр къагъэIурыщIэн хуейуэ.

УФ-м ЕгъэджэныгъэмкIэ и 
министерствэм гугъэкIыр 
къищ тащ, программэми арэ-
зы техъуащ, курыт еджапIэхэм 
ар еджэныгъэм халъхьэну 
чэнджэщхэри яритащ. Сыт-
тIэ жэр дэмыр зейхэр «Си Хэку 
- си щIэплъыпIэхэр» пэхуэ-
щIэм къишэну зыщыгугъыр:

- 2025 гъэм фокIадэм и 1-м 
къыщегъэжьауэ сыхьэт 17-м 
нэс къызэщIэзыубыдэну пэ-
хуэщIэр щIыналъэ програм-
мэхэм хаухуэнэнущ;

- курыт щIэныгъэ зэзыгъэ-
гъуэт ныбжьыщIэхэм Iэмал 
яIэнущ щIэныгъэ гуэдзэм 
 къигъэув Iуэхугъуэ зэмылIэу-
жьыгъуэхэм зыщагъэгъуэзэ-
ну, зыхуейр къыхахыу я есэ-
ныгъэхэр нэхъыбэ ящIыну;

- пэхуэщIэм и программэм 

къызэщIиубыдащ дяпэкIэ 
 гъа щIэм щIыпIэ пыухыкIахэр 
щызыубыдыну IэщIагъэщIэ-
хэр;

- зи узыншагъэкIэ сэкъат 
зиIэ ныбжьыщIэхэм дежкIэ 
программэр Iэрыхуэ зэры-        
хъун Iэмалхэр къэлъытащ, лэ-
жьыгъэми зэрыхэбгъэхьэн 
ме тодикэхэри зэхэгъэувэ-
жащ;

- егъэджэныгъэхэр щIына-
лъэ хэм зы пщалъэм тету къы-
щызэгъэпэщащ.

«Си Хэку - си щIэплъы пIэ-
хэр» дерсым и программэм 
куууэ зыщызыгъэгъуэзахэм, 
ар зи лэжьыгъэм хэзылъхьэ-
ну тегушхуахэм къыхагъэщ 
абы щыщ лэжьыгъэ куэд 
дыдэр сабийхэм къамыщтэн-
кIэ Iэмал имыIэу зэрыгъэпсар, 
уэршэр, зэпсэлъэныгъэ, тре-
нинг, Iэнэ хъурей, джэгукIэ Iэ-
мал куэд зэрыхэтыр. Апхуэдэу 
абыхэм гу лъатащ програм-
мэм къигъэув къалэнхэр зэ-
щIа хъун папщIэ, сабийм 
темыкъузэныр, атIэ дэтхэнэ 
зы IэщIагъэми хэлъ щхьэ хуэ-
ныгъэ псори езым зригъа-
пщэу къыхихын зэрыхуейр нэ-
хъыщхьэу къызэрилъытэр.

КъытщIэхъуэ щIэблэм зи-
узэщIын папщIэ еджэныгъэм 
къыщыхалъхьэ щIэщыгъуэ-
хэр къанэ щымыIэу щхьэпэщ, 
мыхьэнэи яIэщ. ГуащIэдэкIым 
зыужьыныгъэ къызэры дэ-
кIуэр сабийм цIыкIу щIыкIэ 
егъэщIэныр Iэмалыншэхэм 
ящыщщ. Абы епха жэрдэмхэр 
къызэращтэр, ар къыхэ зылъ-
хьэхэр къэрал къулыкъущIа-
пIэхэм зэреувалIэр гухэ хъуэщ. 
Апхуэдэу щыт пэтми, гу лъы-
тапхъэу нэгъуэщI зы Iуэхуи 
 къонэ: цIыхум цIыху нэс къы-
хэпщIыкIыфын папщIэ, ар 
зыщыщ лъэпкъым и дуней 
лъа гъукIэр зыхищIэу, и анэ-
дэлъ хубзэр фIыуэ ицIыхуу 
къэ гъэтэджын хуейщ. Мыхэр 
щIэныгъэм гуащIафIэу хуэ-
лэжьа цIыху цIэрыIуэу щыIа-
хэми щыIэхэми зэпымычу 
яшэщI гупсысэщи, IэщIа-
гъэмкIэ сабийм иIэ хуитыны-
гъэм къыщыж хабзэ зэры щы-
Iэм хуэдэу, и лъэп къыщхьэри 
хъумэнымкIэ хуитыныгъэ зэ-
риIэр къэзыгъэлъагъуэ хаб-
зэр и лъабжьэу жылагъуэ лэ-
жьакIуэхэм къыхалъхьэ жэр-
дэмхэми гъуэгу ягъуэтыну ды-
щогугъ. IэщIагъэм цIыхум 
цIыху къыхищIыкIмэ, бзэмрэ 
хабзэмрэ цIыхур лъэпкъ ящI.

ШУРДЫМ Динэ.

Iащ «СберИндекс» лабора-
торэм и унафэщI Цыплако-
вэ Дарье. Абы къызэригъэ-
щамкIэ, а мылъкум и Iыхьэ 
тхуанэр канцеляр хьэпшып-
хэм токIуадэ, адрей къанэр - 
щыгъынхэм.

ЕджакIуэ щыгъыным, 
тхылъылъэм, вакъэм, днев-
никым, тетрадь зыбжанэм 
бадзэуэгъуэм и кIэм ири-
хьэлIэу сом мин 16 219-рэ          
те кIуадэрт. А уасэм хыхьэр-
къым удз гъэгъахэм я уа-
сэр. Къызэрагъэлъагъуэм-
кIэ, абыхэм я уасэми про-
центи 9,15-кIэ хэхъуащ. Фо-
кIадэм и 1-м, удз  гъэгъа хэм 
щIэупщIэ нэхъыбэ зэ ри-
Iэнум къыхэкIыу, шэчыншэу, 
уасэм иджыри хэхъуэнущ.

ШыщхьэуIум и 21,
махуэку

Терроризмэм и зэранкIэ 
хэкIуэдахэр ягу къыща-
гъэкIыж дунейпсо махуэщ
Урысейм щагъэлъапIэ 
Офицерым и махуэр

1561 гъэм Урысейм и па-
щтыхь Грозный Иван щхьэ-
гъусэу ишащ къэбэрдеипщ 
Идар Темрыкъуэ ипхъу Гуа-
щэнэ (Марие).

1964 гъэм Къэбэрдей- 
Балъкъэрым и цIыхубзхэм я 
V съездыр екIуэкIащ.

Дунейм и щытыкIэнур

   «pogoda.yandex.ru» сайтым 
зэритымкIэ, республикэм 
уэшх къыщешхынущ. Хуа-
бэр махуэм градус 26 - 27-
рэ, жэщым градус 19 щыхъу-
нущ.

ШыщхьэуIум и 22,
мэрем

Урысей Федерацэм и 
Къэрал ныпым и махуэщ

1937 гъэм КIыщокъуэ Алим 
и адэ Пщымахуэ дунейм 
ехы жащ.

1959 гъэм Тэрч къалэ ща-
тащ налмэс Iэмэпсымэхэр 
къыщыщIагъэкI завод.

1910 гъэм къалъхуащ 
«ЩIыхь» орденым и нагъы-
щищри зрата Мусэ Менлы.

1924 гъэм къалъхуащ ком-
байнер, Социалист Лэжьы-
гъэм и ЛIыхъужь Кудряшо-
вэ Александрэ.

1927 гъэм къалъхуащ эко-
номикэ щIэныгъэхэмкIэ док-
тор Къущхьэ Iэбу.

Дунейм и щытыкIэнур

«pogoda.yandex.ru» сай-
тым зэритымкIэ, республи-
кэм уэфIу щыщытынущ. 
Хуа бэр махуэм градус 29 - 
30, жэщым градус 18 щыхъу-
нущ.

Псэ е мыблэжт Хьэзрэт

жанэм щIэлъат. Фэбжь 
игъуэтар къалъытэу, къулы-
къур щрихьэкIа  щIыпIэм 
имы гъэзэжыну хуит къы зэ-
ра щIам теухуа тхылъ къы Iэ-
рыхьами, къыдэзауэхэм 
яхэ мыхьэжыныр и гум ида-
къым. «Къуэш схуэхъуахэм 
я деж сымыкIуэжу схуэ шэ-
чы нукъым», - жиIэри, и 
узыншагъэр мардэ гуэрым 
зэрихьэжу, и къулыкъум пи-
щэжат Гувэжыкъуэм. 

Дзэ Iуэху хэхам хэт Хьэз-
рэт къыхуащI унафэр псэ е-
мыблэжу сытым щыгъуи 

 игъэзащIэрт. Пщэрылъ 
къы  щащIа къалэным пэ ры-
ту, 2025 гъэм мэкъуауэ-
гъуэм и 7-м къытехуа шэм 
ихьащ Гувэжыкъуэм и гъа-
щIэр. 

Зи Хэкур фIыуэ зылъагъу 
щIалэм и IуэхущIафэхэри 
да хэт, - къикIуэт имыщIэу 
бийм пэщIэтт. Адэ-анэм 
къы халъхьа хьэл-щэн екIу-
хэр и гъуазэт. Къэралым 
хуи щIа тхьэрыIуэм епцIы-
жакъым, къызыхэкIа и 
лъэп къми хуэпэжащ Хьэз-
рэт. И пэжагъымрэ хахуа-
гъымрэ къыпэкIуэу щытхъу 
тхылъ къратахэм къищы нэ-
мыщIа, «ЛIыгъэ зэрихьам 
пап щIэ», «Дзэ Iуэху хэхам 
хэт», «Украинэм щекIуэкI 
дзэ Iуэху хэхам хэт» медал-
хэр къыхуагъэфэщауэ щы-
тащ. Псэ хьэлэлкIэ зи къу-
лы къум пэрыта щIалэм нэ-
гъуэщI медаль зыбжани 
къра тыну ягъэхьэзыращи, 
ахэри и адэ-анэм къы Iэ ра-
гъэхьэжынущ. 

Гуауэр я гущIэм щагъэв 
зэщхьэгъусэхэу ДжэбрэIи-
лрэ Мадинэрэ, Хьэзрэт и 
шып  хъухэм, а хъыбарым 
игъэ нэщхъеящ ар зыцIыхуу 
щыта псори. 

ЛIыхъужьым и фэеплъыр 
псоми я гум фIыкIэ илъы-
нущ. 

КЪАНКЪУЛ Раисэ.

КъБР-м щыIэ МВД-м ще-
кIуэкIа брифингым щы-
теп сэлъыхьащ балигъ 
 мы хъуа хэм гъуэгухэм 
 хабзэр къыщызэпамыу -                 
ды  ным ехьэлIауэ лэ  жьып-
хъэхэм. 

КЪЭБЭРДЕЙ-Балъкъэ-
рым щыIэ МВД-м и къэрал 
автоинспекцэм и управ-
ленэм и унафэщI, полицэм 
и полковник Бэджыдэ Юрэ 
зэпкърыхауэ тепсэлъыхьащ 
хабзэхэм тетыным ехьэ лIауэ 
ирагъэкIуэкI лэжьыгъэм. 
Къэрал автоинспекторхэр 
махуэ къэс кIэлъоплъ гъуэ-
гум зэрыщызекIуэм икIи 
мымащIэу къыщIагъэщ 
 шофёр тхылъхэр ямыIэу, 
балигъ мыхъуахэри яхэту 
транспортхэр зезыгъакIуэ-
хэр. 

Бэджыдэм гулъытэ хэха 

      Гъуэгу хабзэр
къызэпауд ныбжьыщIэхэм

хуищIащ бадзэуэгъуэм 
Бахъ сэн районым къыщы-
хъуа гъуэгу-транспорт зэ-
жьэ хэуитIым. Балигъ мы-
хъуауэ рулым дэсхэм цIыху-
хэр ираудащ: зы лъэ сы-
рыкIуэр а щIыпIэм деж 
щы хэкIуэдащ, нэгъуэщI зы 
махуи 6 дэкIри сымаджэ-
щым щылIащ. ШыщхьэуIум 
иджыри зы гъуэгу-транс-
порт къэхъукъащIэ ятхащ, 
абы балигъ мыхъуауэ тIум, 
ру лым дэсаи яхэту фэбжь 
щагъуэтащ. 

Мазиблым къриубыдэу 
республикэм и гъуэгухэм 
щат хащ балигъ мыхъуахэр 
зыхэт гъуэгу-транспорт къэ-
хъукъащIэу 13 - абыхэм 
ящы щу 9-р сабийхэрщ зи 
зэраныр. Административнэ 
жэуапым ирашэлIащ ныб-
жьыщIэ 243-рэ, хуит зыщI 
тхылъхэр ямыIэу рулым дэ-

сауэ. Сабийр рулым дэ тIыс-
хьэну хуит зыщIа нэхъыжь-
хэм ехьэлIауэ администра-
тивнэ Iуэху 217-рэ къаIэтащ. 

Къэрал автоинспекцэм и 
управленэм и унафэщIым 
жиIащ балигъ мыхъуахэр 
нэгъуэщI транспортхэми 
 тесу хабзэр къызэрызэ-        
паудыр - электросамокат-
хэр, лъакъуэрыгъажэхэр, 
квадроциклхэр, нэгъуэщI-
хэри кърахуэкIыу. Илъэсыр 
къызэрихьэрэ апхуэдэ Iэ-
мэпсымэхэмкIэ хабзэр къы-
зэ паудауэ, гъуэгу-транс-
порт къэхъукъащIэу 6 ят-
хащ: щым хэтащ балигъ 
мыхъуахэр, тIур рулым дэ-
сащ. 

- Балигъ мыхъуауэ рулым 
дэсхэм пыщIа щытыкIэм 
егъэпIейтей Къэбэрдей-Ба-
лъкъэр Республикэм щыIэ 
МВД-р, - къыхигъэщащ Бэ-
джыдэ Юрэ. - Балигъхэм я 
нэIэ къазэрытемытым, язы-
ныкъуэхэм Iэпэдэгъэлэл зэ-
ращIым къыхэкIыу, гъуэгу-
транспорт къэхъукъащIэ-
хэм ахэр къыхохутэ рулыр 
яIыгъыу. ЦIыхухэр щыхэ-
кIуэ да е фэбжь щагъуэта 
гъуэгу-транспорт къэхъу-
къащIэхэм балигъ мыхъуа-
хэу транспортыр зезыгъэ-
кIуа сабийхэм рулыр хуит 
хуа щIащ абыхэм я Iыхьлы 
балигъхэм.

ЗэIущIэм кърихьэлIахэм 
къыхагъэщащ езы сабийхэ-
ми, гъуэгум тет адрейхэми 
я шынагъуэншагъэр къызэ-
гъэпэщын папщIэ апхуэдэ 
бгъэдыхьэкIэр къызэре-
мызэгъыр. 

УАРДЭ Жантинэ.

Анэ пэлъытэ схуэхъуат

хуэмыдэу дунейм ехыжа я 
нэхъыжьхэм я фэеплъым 
зэрыхуэфэщэным.

Раметэ щхьэгъусэ хуэхъуа 
Аслъэн быным я еянэми, я 
щыпэ нысэм хуэдэу гулъы-
тэ къызэрыхуащIым дамэ 
къытригъакIэрт. Гуащэ-
тхьэ  мадэм бгъэ дэса Раме-
тэ я нэхъыжьхэм пщIэ 
 яхуищIу, абыхэм я зэ-
хущытыкIэ дахэхэр и щап-
хъэу якIэ лъып лъырт, я 
 нэ мыплъ къимыхьу, ягу 
зэры дых ьэным ху щIэкъуу. 
Ритэ хадэхэкI гъэкIыныр, 
гъэш зе хьэныр, пщэ фIэныр 
зыхилъхьэ щы мыIэу зы-
фIэфI унэгуащэу щытащ. 
Псом хуэмыдэу нысэм гу-
къинэж щы  хъуащ пщIан-
тIэм къы дыхьэж и бын-
хэмрэ абыхэм я щIэблэмрэ 
зэпы мыууэ Ритэ яхуэгуапэу, 
зы мэскъалкIи езэшауэ за-
къримыгъащIэу, и Iэгу и 

Iэнэу, и ерыскъы IэфIхэр бе-
рычэту, чэнджэщ щхьэпэ-
хэр яритурэ игъэгушхуэу, 
хьэл-щэныфIэу, цIыху ща-
бэу зэрыщытар. 

- Си хъыджэбз цIыкIур ма-
хуэ 40 ирикъуауэ си адэ-
анэм я деж сыщашэжым, 
мамэ селъэIуат ди деж 
тIэкIу сыщигъэIэну. Сыкъы-
зэрынэну махуэ бжыгъэм 
сыщыщIэупщIэм, езым 
сишэжыху сыщыIэну хуит 
сищIат. АрщхьэкIэ… пщэд-
джыжьым къаIуэху ар ду-
нейм зэрехыжам и щхьэ-
кIуэ хъыбар гуауэр. Ау-
шыджэр сынэсыжа нэужь, 
зы къулыкъущIэшхуэ ду-
нейм ехыжам хуэдэу, цIыху 
Iув зэрызэхэтыр щыслъэ-
гъуарщ ар си фIэщ щы-
хъуар. И псэр хэкIауэ къы-
щашэжам, махуэ дыгъэп-
сым уридэкIуеину уэлбанэ 
уэшхыу зызэридзэкIат, ду-
нейм зыкъыдищIу, - игу 
 къегъэкIыж Раметэ. - Зы 
мащIэ нэхъ мыхъуми сщIа-
мэ, гъэбэгъуауэ жиIэжырт, 
си пщIэр иIэту. Пхъум сы-
пищIу анэм хуэдэу къы зэ-
рысхущытым папщIэ гуащэ 
псалъэр схухуэгъэфащэр-
тэкъым. Апхуэдабзэу, сэри 
езыр си анэм пэслъытырт, 
зэрызгъэгуфIэным, и Iуэ ху-
хэр зэрыдэзгъэпсын щIэ-
ным сыпылът. «Анэм и 
щIыхь» медалыр къы зэ ры-
ратам иригушхуэу, ар къы-
дихыурэ дигъэлъагъурт. 
 НэгъуэщI имыщIами, гу-                          
щипщI зэ ры щIиупскIар 
 гугъуехьу ири къунтэкъэ,  бы-
нитI зэдэтпIыныр нобэ къы-
зэрытте хьэлъэр къэп-
лъытэмэ. Гу щысхуэху сыб-
гъэдэсыну иухами, илъэс 
60-м щхьэ дэха мамэ IэфIу, 
гуапагъэр ебэкIыу  сигу 
 къинэжащ. Ноби дызытетыр 
гуащэ-тхьэмадэм къыт хуа-
гъэна лъагъуэ дахэрщ. Я 
бынхэм, я нысэхэм, щIэб лэм 
ахэр щIэх-щIэхыурэ  дигу 
къыдогъэ кIыж. Тхьэм зэ пы-
мыууэ солъэIу мами папи 
жэ нэтыр унапIэ яхуи щIыну. 

Зыгъэхьэзырар
ТЕКIУЖЬ Заретэщ. 

Пуд  щIыкIэ

сом мин 12-кIэ ахэр нэхъ 
 пуду щытынущ е сом мин 
25-кIэ нэхъ мащIэнущ - ски-
пассым щIыгъуу чэзум 
ухэмыту къуршыщхьэм удэ-
кIуеину хуит узыщI абоне-
ментри къащэхуу щытмэ», - 
щыжаIащ Кавказ.РФ-м.

Хабзэ зэрыхъуауэ, Iуащ-
хьэмахуэ джабэ и нэкIухэм 
лыжэкIэ къыщажыхьын 
щы  щIадзэр щэкIуэгъуэм и 
кIэхэмрэ дыгъэгъазэм ипэ 
махуэхэмрэ ирихьэлIэущ, 
щыщагъэтыжыр гъэма-
хуэм икухэрщ. А зэманым 
къриубыдэу туристхэм Iэ-
мал яIэщ километр 23-рэ           
зи кIыхьагъ лыжэ гъуэгу 
зэхуэ мыдэхэм къыща жы-
хьыну, Урысейм нэхъ лъагэ 
дыдэу къуршыщхьэм удэ-
зышей кIапсэ гъуэгумкIэ, 
метр 3847-рэ зи лъагагъ 

джабэм дэкIуеину. 
Илъэс блэкIар къатщ-

тэмэ, Iуащхьэмахуэ и джа-
бэ нэ  кIухэм туристхэм лы-
жэ хэмкIэ къыщажыхьащ 
ма хуэ 224-кIэ - бадзэуэ-
гъуэм и 6-м нэсыху. А зэ-
маным къриубыдэуи цIыху 
мелуан ныкъуэм щIигъу 
абы щыIащ. 

Фыщыдгъэгъуэзэнщи, 
«Iуащ  хьэмахуэ» курортым 
балигъхэм щхьэкIэ и ски-
пассымрэ чэзум ухэмыту 
къуршыщхьэм удэкIыну 
 хуит узыщI абонементымрэ 
зэхэту сом мини 110-рэ я уа-
сэщ, сабийхэм яйм – сом 
мин 75-рэ икIи щIымахуэ 
къэжыхьыгъуэр икIыху абы-
хэм къару яIэнущ.

АЛЫДЖЫКЪУЭ
Руслан. 

ЩIэныгъэ

Брифинг

Туризм

Аушыджэр къуажэм щыщ, илъэсипщI ипэкIэ дунейм 
ехыжа Къурашэ Ритэ ФIыцIэ и пхъум теухуа мы фэ-
еплъ тхыгъэр къызыбгъэдэкIыр и нысэ Раметэщ. Гуа-
щэфIым и пса лъэ гуапэхэмрэ Iущ хэмрэ зыщымы-
гъупщэ  Раметэ и дежкIэ блэкIа  илъэсипщIыр махуипщI 
пэ лъы тэщ, анэ пэлъытэ хуэхъуа Ритэ къа  зэ рыщ хьэ-
щымытыжыр апхуэдизкIэ зыхещIэри. Газетеджэхэм 
папщIи щапхъэу къыдолъытэ  гуащэмрэ ны сэмрэ яку 
дэлъа пщIэ-нэмысыр, унагъуэм ис нэхъыжьхэмрэ 
щIэблэмрэ я зэхущытыкIэ дахэхэр.

Къурашэ Ритэрэ и къуэ Аслъэнрэ.



«Махуэку»  къыдэкIыгъуэр  зыгъэхьэзырар  ЧЭРИМ  Марианнэщ.

ГъэщIэгъуэнщ

Адыгейм и лIыщхьэм къедзауэ лажьэ Адыгэбзэр 
 хъумэнымкIэ советым и зэIущIэ Мейкъуапэ щекIуэкIащ 
шыщхьэуIум и 1-м. Къуэш республикэм анэдэлъхубзэм и 
къарур ямыгъэкIуэщIыным зэрыщелIалIэ Iэмалхэм 
уадэплъеину зыхуэфащэ щапхъэхэр щымащIэкъым. 

РЕСПУБЛИКЭМ адыгэбзэр хъума щыхъун папщIэ ира-
гъэкIуэкI лэжьыгъэм къызэхуэсахэр щыгъуазэ ищIу, япэу 
утыкум къыщыпсэлъащ Адыгейм егъэджэныгъэмрэ 
щIэныгъэмкIэ и министрым и япэ къуэдзэ Пэрэныкъуэ Су-
саннэ. Анэдэлъхубзэм и пщIэр къэIэтыжын зэрыхуеймкIэ, 
ар зэзыгъэщIэну хуейхэм ядэлэжьэф егъэджакIуэхэр зэ-
рымащIэмкIэ, сабийхэр цIыкIу щIыкIэ бзэм зэрыде-
гъэхьэхыпхъэмкIэ къригъажьэри, Сусаннэ яхузэфIэкIа-
хэмрэ зи ужь итхэмрэ къигъэнэIуащ. Мы зэманым Адыгейм 
ит сабий IыгъыпIэхэм ящыщу 51-м адыгэбзэ щрагъэдж. 
Зэрыхъум еплъыну, бзэм и IуэхукIэ «пилот проект» жыхуаIэр 
къагъэщхьэпэ, эксперимент хуэдэу ирашэжьауэ. Абы ипкъ 
иткIэ, сабий IыгъыпIэ 36-м гъэсэныгъэ лэжьыгъэр адыгэб-
зэкIэ щрагъэкIуэкI. 

Республикэм ит школхэм я гугъу пщIымэ, абыхэм я про-
цент 60-м адыгэ тхыбзэмрэ литературэмрэ щадж. «Пилот 
проектхэм» хыхьэу, школиплIым ди бзэм и Iуэхум нэхъ куууэ 
щабгъэдохьэ. Курыт школхэм къэралым къабыл ищIа, 1 - 11-
нэ классхэм адыгэбзэр зэрыщрагъэдж тхылъхэмрэ 5 - 11-нэ 
классхэм адыгэ литературэм ейхэмрэ къыщагъэсэбэп. 1 - 
4-нэ классхэм анэдэлъхубзэр зэраджынухэмрэ 4 - 7-нэ 
классхэм папщIэ «Хэкум и тхыдэр. Адыгэ Республикэ» 
тхылъхэмрэ ягъэхьэзыращ. 

Адыгэбзэм и пщIэр нэхъ лъагэу къаIэтын, ар езыгъэджхэм 
лэжьыгъэм я лъэр хущIагъэкIын папщIэ, темэ щхьэхуэхэм 
яхухэха зэпеуэхэр, олимпиадэхэр, усакIуэхэм, тхакIуэхэм, 
щIэныгъэлIхэм щахуэзэ зэIущIэхэр ирагъэкIуэкI. Адыгэб-
зэмрэ литературэмрэ езыгъэдж зэрызыщIагъакъуэ Iэмал-
хэри ирагъэфIакIуэ. 2022 гъэм щегъэжьауэ «Анэдэлъхуб-
зэмрэ литературэмрэ нэхъыфIу ябгъэдэзылъхьэ егъэ-
джакIуэ» зэхьэзэхуэр йокIуэкI. 

Адыгэбзэр сабий IыгъыпIэхэм зэрыщрагъэджым теу-
хуауэ къэпсэлъащ Теучэж районым хыхьэ «Насып» сабий 
сад №1-м и унафэщI ЕмтылI Риммэ. «Насып» сабий Iы-
гъыпIэр адыгэбзэр нэхъ куууэ егъэджыным хуэунэтIауэ зэ-
хаубла проектыщIэм япэу хыхьауэ аращ. 2024 гъэм 
къыщыщIэдзауэ ар яхэтщ «Щэнхабзэ зыбжанэ щызэрахьэ 
щIыпIэм щIэблэм щIэныгъэрэ гъэсэныгъэрэ бзэ зыб-
жанэкIэ щетын» проектым елэжьхэм. Абы сабий IыгъыпIэм 
екIуалIэ гуп 12 хохьэ. ЩIэныгъэр зэрыратыр джэгукIэ жып-
хъэм итущ, цIыкIухэр жыджэру зыхэт, зыгуэрхэр къыща-
гупсыс къэхутэныгъэхэм драгъэхьэхыу. Садым театр сту-
дие щолажьэ, адыгэбзэкIэ теплъэгъуэхэр щагъэуврэ къы-
щагъэлъагъуэу. Къафэри джэгури зэдагъэлажьэурэ, 
бзэри, пасэрей хабзэжьхэри, дауэдапщэхэри сабийхэм ира-
гъащIэ. КъинэмыщIауэ, адыгэбзэщ зэрыщыпсалъэр 
сурэтым, макъамэм, пластилин зэгъэпщIыным епха дер-
схэм. Адыгэ къафэмрэ спортымрэ ятеухуахэм адыгэ джэгу-
кIэхэр щызрагъащIэ, лъэпкъ музей цIыкIуи яIэщ. 

Проектым и IуэхущIапIэр Адыгейм гуманитар къэхутэны-
гъэхэмкIэ и институтым щыIэщ. Абы и лэжьыгъэм къызэхуэ-
сахэр щыгъуазэ ищIащ институтым и унафэщI ЛIэужь 
Iэдэм. IуэхущIапIэм адыгэбзэр егъэщIэнымкIэ курсхэр 
къызэрегъэпэщ, щIалэгъуалэр зрагъэблагъэ «ХьэщIэщ» 
стIол хъурейр щIэх-щIэхыурэ зэхашэ. 

Каменномостскэ къуажэм «Адыгэ хабзэ» лагерь що-
лажьэ. Абы йокIуалIэ Къэбэрдей-Балъкъэрми, Къэрэшей-
Шэрджэсми, Псыжь Iуфэми къикIа хьэщIэхэр. Тыркум 
щыпсэу ди лъэпкъэгъухэм я бынхэр илъэс блэкIам къэкIуа 
нэужь, лагерым и лэжьыгъэм дунейпсо мыхьэнэ игъуэтащ. 
Ардыдэм хуаунэтI мы гъэм къызэIуаха «Адыгэленд» бзэ-
лъэпкъ лагерри. Ар мы гъэм етхуанэу Адыгэ университетым 
къызэригъэпэщащ. Лагерым и ехъулIэныгъэхэм тепсэ-
лъыхьащ адыгэ филологиемрэ литературэмкIэ кафедрэм 
и декан Ахъмэт Джульеттэ. 

Къумпыл Мурат и унафэкIэ зэIущIэр зэхэзыша, Адыгейм и 
Правительствэм и Iэтащхьэ КIэрашэ Анзор къыхигъэщащ 
республикэм и лIыщхьэм бзэр хъумэным епхауэ ира-
гъэкIуэкI лэжьыгъэхэр зэрагъэуIуным къызэрыхуриджэр. 
ЕгъэджакIуэхэмрэ адэ-анэхэмрэ, къулыкъущIэхэмрэ жыла-
гъуэ лэжьакIуэхэмрэ ялъэкI къагъанэ зэрымыхъунумкIэ, 
бзэм и щытыкIэр къызыфIэIуэху дэтхэнэ зы цIыхуми дэIэпы-
къун зэрыхуеймкIэ псори зэакъылэгъу хъуащ. 

«Бзэ зыбжанэ зэуэ щрагъэдж сабий IыгъыпIэхэр нэхъыбэ 
щIын хуейщ, адэ-анэхэм, жылагъуэ лэжьакIуэхэм абыхэм я 
мыхьэнэр къагурымыIуэу хъунукъым. Дэ ди къалэнщ 
 сабийхэм адыгэбзэр фIыуэ ялъагъуу , я щэнхабзэр яджыну 
хуейуэ къэдгъэтэджыныр. Ар зрагъэщIэным тедгъэ-
гушхуэфмэ, яфIэфIыпсу яджынущ», - жиIащ КIэрашэм. 

Адыгэбзэр щадж дерсхэм я бжыгъэр фокIадэм и 1-м ще-
гъэжьауэ нэхъ мащIэ зэрамыщIынум и хъыбар зэбгри-
тыкIащ УФ-м ЕгъэджэныгъэмкIэ и министерствэм. Къэбэр-
дей-Балъкъэрми адыгэбзэмрэ балъкъэрыбзэмрэ щаIа 
сыхьэт бжыгъэр къахуэнэжынущ, ауэ япэ классым щIэсхэм 
ейр джэгукIэ IэмалкIэ, классым щIэмысу ирагъэкIуэкIыну 
аркъудейщ: псысэхэр, уэрэдхэр, творческэ джэгукIэхэр 
щынэхъыбэу. «Адэ-анэхэр иремыгузавэ», - жаIэ хъыбарыр 
зэбгрызытыкIахэм, ауэ ахэр анэдэлъхубзэм и IуэхукIэ гуза-
вэу щытамэ, я бынхэм адыгэбзэкIэ епсэлъэнт, щытыкIэри 
нобэрейм хуэкIуэнтэкъым.

РАН-м хыхьэ Къалмыкъ щIэныгъэ 
центрым и щIэныгъэрылажьэ пажэ 
Батмаев Максим мазэ блэкIам утыку 
кърихьащ къалмыкъхэм я тхыдэм 
увыпIэшхуэ щызыубыд, хъан Дон-
дук-Омбэ и щхьэгъусэу щыта ХьэтIо-
хъущокъуэ Жан (Жэнэт) Кургъуо-
къуэ и пхъум теухуа тхыгъэ: «Хъан 
гуащэ Жан - къалмыкъ-къэбэрдей 
джыназыпхъу». 

СЭРАЛЪП Мадинэ игъэлажьэ 
Модэм и унэм илъэс зыбжанэ ипэкIэ, 
сурэт гъэлъэгъуэныгъэ гъэщIэгъуэн 
къыщызэIуахауэ щытащ: «Миловано-
вэ Татьянэ и сурэттехым къалмыкъ 
 хъанхэр къызэрищыр». ФIэщыгъэм 
зи цIэр къыхэщ езы цIыхубзыр къы-
щыпсалъэм, ХьэтIохъущокъуэ Жан и 
цIэри къриIуат: «Ди лъэпкъым (къал-
мыкъхэм - Ч. М. ) тхыдэ гъуэгуанэ 
 гугъу къикIуащ. Къэбэрдейм ираша 
хъан гуащэхэр диIащ дэ, абыхэми 
 къалмыкъхэр лъэныкъуэ щхьэхуэкIэ 
зэраунэтIам шэч хэлъкъым. Сэ мыбы 
сыкъыщIэкIуар я лъэпкъым къыхачу 
хамэ щIыпIэ яша а хъыджэбзхэм я 
фэеплъыр къэзгъэщIэрэщIэжын, 
яхуэ фэщэн пщIэ яхуэсщIын пап-
щIэщ». «И щхьэгъусэмрэ и лъэп-
къымрэ яхуэпэжу псэуа хъан Дондук-
Омбэ и щхьэгъусэ Жан Гуащэ хузо-
гъэфащэ», - тритхат Миловановэм и 
гъэлъэгъуэныгъэм. 

Хэт хъуну-тIэ апхуэдэпщIэ къалмы-
къхэм зыхуащI адыгэ хъыджэбзыр? 
Дэ абы теухуауэ мащIэ дыдэ фIэкIа 
зэрыдмыщIэр мыемыкIуу пIэрэ? Гу-
лъытэ нэхъыбэ зэтта Темрыкъуэ Идар 
и пхъур гъащIэ мащIэу къызэры-
щIэкIам къыхэкIыу, хуэдгъэфащэр нэ-
хъыбэу дыкъокIуэкI. Ауэ Жан теухуауэ 
тхылъхэм ярытым я лъащIэм щIэх 
дыщIэплъэныфэкъым. «Ди архивхэм 
къэхутакIуэхэр зэмыIуса тхыгъэ куэд 
щIэлъщ, - жиIащ ищхьэкIэ зи гугъу 
щытщIа гъэлъэгъуэныгъэм хэта, 
 Къалмыкъ университетым и доцент, 

Ди газетым нэхъ пасэу 
дыщытепсэлъыхьауэ щы-
тащ «Шэрджэс» фIэщыгъэм 
щIэту, Европэм къыщыда-
гъэкIыу щыта хьэпшыпхэм. 
Дэ зи гугъу тщIар зы лIэу-
жьыгъуэ закъуэ щхьэкIэ, 
апхуэдэхэр куэд дыдэ зэры-
хъур щIэщыгъуэу къеIуэтэж 
ди лъэIукIэ Iуэхум нэхъ  куууэ 
хэгъуэза, «Инджылыз акаде-
мие» школ гупым и къудамэу 
Налшык дэтым и унафэщI-
хэм ящыщ, инджылызы-
бзэмкIэ егъэджакIуэ КЪАР-
ДЭН Линэ. 

«ЗИ ГУГЪУ тщIынур Евро-
пэм, Америкэ Ищхъэрэм, 
 Австралием XVIII-XIX лIэщIы-
гъуэхэм щыцIэрыIуэу щыта, 
«Шэрджэс» лъэпкъыцIэр зы-
тегъэуа хьэпшыпхэрщ. А лъэ-
хъэнэрщ цIыхухэр а «брен-
дым» замыщIэжу итхьэкъуауэ 
щыщытар. Дауи, фейдэ лъы-
хъуэ сатуущIэхэми ар зыIэ-
щIагъэкIакъым, я мылъкур 
ягъэ бэгъуэн папщIэ. «Шэр-
джэс» псалъэр зытрамытхар 
укIуэ дыж, щхьэр зытекъу -    
тэн хуей сабий джэгукIэхэм я 
деж щегъэжьауэ, кхъухьхэм я 
деж щиухыжу. Ауэ нэхъыбэу 
ар къэзыгъэщхьэпар даха-
гъэм елэжьхэрщ, сыту жы-
пIэмэ, а зэманым щIы хъу-
рейм цIыхуу тетым хьэкъыу 
япхыкIат  дунейм адыгэ 
хъыджэбзхэм нэхърэ нэхъ 
 дахэ темыту. 

Махуэ зыбжанэкIэ амери-
кан, инджылыз, австралие 
 газетыжьхэм сахэплъа нэужь, 
пхуэмыIуэтэну хъыбарегъа-
щIэ куэд дыдэ къысIэрыхьащ. 
Абыхэм ящыщ зыбжанэмкIэ 
сывдогуашэ, сурэтхэм ятет-
хам тыншу укъеджэфынущ. 
Мис, псалъэм папщIэ, зэры-
зыбгъэдэхэну, зэрызыбгъэ-
къэбзэну хьэпшыпу газетхэм 
сызыщрихьэлIахэр: «Адыгэ нэ 

щIэгъаткIуэ», «Адыгэ сабын», 
«Адыгэ крем», «Адыгэ щхьэц-
щыхуэ», «Адыгэ гъагъэ», 
«Адыгэпс», «Адыгэ лосьон», 
«Щхьэ цым папщIэ адыгэ да-
гъэ», «Щхьэцыр къызэрыбгъэ-
кIыжын адыгэ крем», «Адыгэ 
щхьэцылэ», «Адыгэ жьакIэупс 
крем», къинэмыщI хэр.

Си щIэщыгъуабзэу, си гум 
ехуэбылIэу сыкъеджащ а зэ-
маным къыдэкIа тхыгъэхэм, 
езы тхыдэм си IэкIэ сеIусэм 
хуэдэу. А къезбжэкIахэм нэ-
мыщI, иджыри модэм и ду-
нейми фIэщыгъэ куэд сыщри-
хьэлIащ: «Адыгэ щыгъын», 
«Адыгэ теубгъуэн» хуэдэхэм. 
КъинэмыщIауэ, балетымрэ 
къафэмри мыпхуэдэцIэхэр 
къыхощ: «Адыгэ балет», 
«Адыгэ удж хъурей». Иужь-
рейм уеблэмэ «Зи цIэр «Е»-кIэ 
къригъажьэ Энн» фильмым 
ущрохьэлIэ. 

Модэм и гугъу щытщIкIэ, 
дигу къэдгъэкIыжыпхъэщ 
XVIII лIэщIыгъуэм и етIуанэ 
Iыхьэм Франджым «Шэр-
джэс» бзыпхъэкIэ къыхэха 
бостейхэр щызэбгрыкIыу 
зэрыщытари. 

Мы згъэхьэзыра тхыгъэ-
хэмрэ зэхуэсхьэса сурэтхэмрэ 
феплъмэ, а зэманым щыIа 
сатуущIэхэм «Шэрджэс» 
цIэм кIэ ирагъэлеяуэ къыф-
фIагъэщIми, а псалъэм и 
цIэрыIуагъым къишэнкIи 
 хъуну фейдэм хуэнэпсей Тей-
лор Барнум Финеас ар къы-
зэригъэщхьэпа щIыкIэм еф-
лъыт мэ, апхуэдэу къыфщы-
хъужынукъым». 

Линэ зэхуихьэса сурэтхэм 
щыдолъагъу зи гугъу ищIа на-
пэщыхуэ, щхьэцщыхуэ, нэ 
щIэгъаткIуэ, къинэмыщIхэр 
зэрыту ящэ абдж цIыкIухэмрэ 
абыхэм я щхьэтепIэу «Шэр-
джэс» цIэр къызытещхэмрэ. 
«Ахэр аукционхэм къыщы-
пхуэ щэхунущ, - щетх Линэ 
ири гъэкIуэкIа къэхутэныгъэ-
хэм щытепсэлъыхьыжа и те-
леграм-каналым. - Ауэ Лон-
дон дэт зы IуэхущIапIэм нобэ-
ми цIыхухъухэм я щхьэцыр 
зэрызэрагъэзахуэ «Шэрджэс 
крем» щащэ, ар «Валбе-
рисым» сом мини 5-кIэ къы-
щыпхуэщэхунущ». 

КъызэрыддэIэпыкъуам 
пап щIэ фIыщIэшхуэ зыхуэтщI 
Къардэн Линэ Псыхуабэ дэт 
бзэщIэныгъэ университетыр 
ехъулIэныгъэ иIэу къиухащ. 
ИужькIэ Франджым щыIэ, Са-
батье Поль и цIэр зезыхьэ уни-
верситетым щеджащ, «Кем-
бридж инджылызыбзэмкIэ 
егъэ джакIуэ, ассистент» Iэ-
щIагъэхэмкIэ дэфтэр иIэщ, 
инджылызыбзэмрэ фран-
джыбзэмкIэ егъэджакIуэщ, 
Налшык 2014 гъэм къыщызэ-
Iуаха «ИнджылызыбзэмкIэ 
академием» щолажьэ. Зэ-
рытлъагъущи, цIыху губзы-
гъэм хамэ къэралыбзэ зыб-
жанэ ищIэ, щIыналъэ куэд 
илъэгъуа щхьэкIэ, и Хэкур япэ 
иригъэщын къанэркъым, и 
анэдэлъхубзэми елъэпауэр-
къым.

филологие щIэныгъэхэмкIэ канди дат 
Бембеев Евгений. - Къалмыкъхэр 
 къухьэпIэ-монгол лъэпкъхэм да-
щыщщ. Ауэ дэ тхуэдэу зи лъэпкъ фа-
щэм хэдыкIыр къыщызыгъэщхьэпэ 
монгол лъэпкъ щыIэкъым, абы 
хэлъхьэж «шэрджэс бгырыпхкIэ» ды-
зэджэ дыжьын бгыщIэпхэри. А псори 
Жэнэт-хатун ижь къызэрытщIихуам и 
фIыгъэу къыщIэкIынущ». 

Зэманращ цIыхум и уасэр наIуэу 
къэзыгъэлъагъуэр. Урыс тхыгъэхэм 
Жан и цIэр фIыкIэ къызыхэщ тхыгъэ 
куэд ущрихьэлIэнукъым. Сыт щхьэкIэ? 
 Къалмыкъхэмрэ адыгэхэмрэ кърым 
хъанхэм пагъэув къарууэт пащтыхь 
 тетыгъуэм къызэригъэсэбэпыр, Тыр-
кур къебгъэрыкIуэным зэрыхуэса-
къым къыхэкIыу. Аращ Дондук-Омбэ 
дунейм ехыжа нэужь, зэIыхьлыгъэ зи 

зэхуаку дэлъ адыгэхэмрэ къалмы-
къхэмрэ езыхэм япэщIэувэжынкIэ 
шынэу, Жан утыкум ирагъэкIыныр 
къыщIыхахар. 

«И адэр Къэбэрдейм и пщы уэлий 
щыхъуам, Жан илъэсий ирикъуа 
 къудейт», - дыкъыщоджэ тхыгъэхэм я 
зым. Кургъуокъуэ 1809 - 1810 гъэхэм 
къриубыдэу дунейм ехыжауэ хуагъэ-
фащэ. И дыщ и лъэныкъуэкIэ Жан 
къыкъуэтыр и адэ къуэш ХьэтIохъу-
щыкъуэрэ и дэлъху Мыхьэмэт (Бомэт) 
жыхуаIэу, Исмэхьил-бейрэ Рослъэм-
бэчрэ я адэшхуэрт. Дондук-Омбэ и 
етIуанэ щхьэгъусэущ Жэнэт зэры-
щытар. Буддизм диным тет къалмы-
къхэм я хабзэхэр дыдейхэм ещхьтэ-
къым, дауи. А псом ди Iуэху хэтлъхьэр-
къым, дэ къыдгурымыIуэ куэд дунейм 
щызокIуэ. Къэбэрдейм ираша ныса-
щIэм хъаным къуиплIрэ пхъуитIрэ ди-
гъуэтащ. Дондук-Омбэ дунейм щехы-
жам, и къуэ нэхъыжь Рандул зэры-
хъуар илъэси 10 къудейт. 

Абдежым щыщIедзэ адыгэ цIыхуб-
зым и хьэлыр наIуэ къэзыщIа лъэ-
пощхьэпохэм. Дондук-Омбэ дунейм 
ехыжын ипэ, Рандул хъаныгъуэр 
зэрыхуигъэфащэр уэсят ищIыну хунэ-
сат, абы щхьэкIэ Китайм щыIэ мон-
голхэм я Хэкум кIуэри, я динымкIэ 
 тепщэм ар къабыл иригъэщIат, ар-
дыдэмкIи урыс пащтыхьыгъуэм зы-
хуигъэзат, щIалэ цIыкIур балигъ хъуху, 
унафэр Жан зэригъэкIуэн хуейуэ. Ауэ 
гъащIэм уи закъуэпцIинэу утыку 
 укъринэн зэрихьэлыр игъэунэхуну 
къы пэщылът адыгэ бзылъхугъэм. 
Теты гъуэр зыIэрагъэхьэн мурадкIэ 
зэпэщIэува лъэныкъуищым язт Жан, 
ар хабзэкIэ къызэрылъысым шэч 
къыт ри мыхьэу. Ауэ урыс тепщэгъуэм 
къыхихар Аюкэ и пхъурылъху Дондук-
Дашит. Ар Жан бий къыхуащIщ, «мус-
лъымэн хъыджэбзым къалмыкъхэм я 

диныр къыфIэIуэхунукъым, сытым 
дежи адыгэхэм я лъэныкъуэр пхи-
гъэкIынущ» псалъэхэри трагъэIукIри, 
хъан гуащэр ирагъэкIуэтэкIащ. 

ХьэтIохъущокъуэ Жэнэт Iыхьэ 
щхьэхуэ щыхухахащ «Евразием и и 
 тепщэу щыта гуащэхэр. Тырку-монгол 
бзылъхугъэ тепщэхэм ятеухуа пэ-
жымрэ къагупсысамрэ» тхылъым. Ар 
2012 гъэм Санкт-Петербург къыщыда-
гъэкIащ тхыдэджхэу Почекаевхэ Ро-
манрэ Иринэрэ. Абырэ иджыри тхылъ 
зыбжанэмрэ зэритымкIэ, зыхуейр 
щыIэрымыхьэм, къикIуэт зи мыхьэл 
хъан гуащэр Къэбэрдейм щIэп-
хъуэжри, и дэлъхум къыдэIэпыкъуну 
елъэIуащ. Мыхьэмэт, япэрауэ, урыс-
хэр къыщIыщыхьэн щхьэусыгъуэ къи-
лъыхъуэртэкъым, етIуанэрауэ, Жан 
бэуапIэ къезымыт Татищев Василий 
унафэ къыхуэзыщIхэм я зыр Мэзкуу 
дэс, мылъкурэ пщIэрэ къызэбэкI Чер-
касский Алексейт. ЯгъэтIысын шына-
гъуэр щхьэщыту, Жан зыми щы-
мышынэу персхэм я шах Надир деж 
лIыкIуэ игъэкIуащ, дзэкIэ къыдэIэпы-
къуу, хъаныгъуэр къылъигъэсыну 
елъэIуу. АрщхьэкIэ Бекович-Чер-
касский Елмырзэ урысхэм бзэгу яхуи-
хьа нэужь, Жан и лIыкIуэр къаумысщ, 
езы гуащэр Iэрыубыд ящIщ, Санкт-
Петербург ирагъашэщ, чыристаныгъэ 
кърагъащтэри, джыназ Дондуковэ 
Верэ цIэр иIэу иджыри илъэс тIощкIэ 
псэуащ. ЧыристаныцIэ къащтэн хуей 
хъуащ Жан и бынихми: и къуэхэу Ран-
дул - Пётр, Додбий - Алексей, Асарай - 
Ионэ, Джубосар - Филипп хъуахэщ, 
апхуэдэ дыдэу и пхъуитIым: Далеку - 
Любовь, Бунигарэ - Надеждэ цIэхэр 
фIащащ. 

 Дауэ хъуами, иджыри зы хъыбар 
 гущIыхьэ диIэщ, адыгэ пщащэм и 
щхьэр кърихьэкIыу дунейм зэрытетам 
теухуауэ. 

Ящыгъупщэжа хъан гуащэ ХьэтIохъущокъуэ Жан

УасафIэ  хъуа  лъэпкъыцIэ

Адыгэбзэр хъумэнымкIэ
советым и зэIущIэ

IэщIагъэр зыхуэдэр ирагъэлъагъу

Кхъуейм и щIыкIэкIэ нэ-
хъыщхьэу тхууэ зэщхьэ-
щагъэкI: цIынэ, ику иту 
цIынэ, быдэ, гъэгъуа, гъэт-
кIуа.

ФРАНДЖЫ кхъуейгъавэ 
Симон Андре «Кхъуейм те-
ухуауэ» итха трактатым 
къыщыхьащ кхъуей лIэу-
жьыгъуэу 839-м я гъэхьэ-
зырыкIэр. Тхылъым ар елэ-
жьащ илъэс 17-кIэ. ГъэщIэ-
гъуэнщ кхъуейм теухуауэ 
зэхуахьэсахэр. 

Кхъуейм мылъку нэхъыбэ 
дыдэ къыщIэзых къэралу 
ябж Франджыр.

Швейцарием япэ кхъуей-
гъавэ заводыр 1815 гъэм 
къыщызэIуахащ. 

Ди зэманым щыIэщ 
 кхъуей лIэужьыгъуэ 2500-м 
щIигъу. Тхьэмахуэ къэс жы-
хуаIэм хуэдэу, дунейм къы-
щагупсыс иджыри лIэужьы-
гъуэщIэхэри. 

Висконсиным (США) уна-
фэ щыIэщ, шхапIэхэм 
ущIыхьа нэужь, къыхэпх 
шхыныгъуэу хъуам кхъуей 
щIыгъуу къебгъэхьыну 
 ухуиту. 

Пасэм кхъуейр тыгъэ 
 лъапIэу къалъытэрт. Ин-
джылызым и пащтыхь гуа-
щэ Викторие и хьэгъуэлIы-
гъуэм ирихьэлIэу тыгъэ 
 хуащIат «Чеддер» кхъуей 
хьэл абрагъуэ, килограмм 
450-рэ и хьэлъагъыу.

Илъэсищэм нэблагъэкIэ 
щIэныгъэлIхэр тепсэ лъы-
хьащ икIи иризэдэуащ 
 кхъуейм гъуанэ цIыкIухэр 
иIэ щIэхъум. 1917 гъэм аме-
рикан Кларк Уильям къиху-
тащ ар шэм хэлъ бактерие-
хэм я Iэужьу. Бактериехэм 
углекислэ газ къахокIри, 
кхъуейм гъуанэ цIыкIухэр 
иIэ мэхъу. 

Языныкъуэ кхъуей лIэу-
жьыгъуэхэр календулэм 
къыщIэгъэвыкIа е пхъым 
къыщIахуа псыкIэ ираIэ.
ЦIыхум кхъуейм хэлъ бело-
кыр нэхъ тыншу егъэткIу, 
шэм хэлъу нэхърэ.
Кхъуей хахыу щытауэ жаIэ 
ди ярэм ипэкIэ илъэс 7000-
кIэ уIэбэжми. ЩIэны-
гъэлIхэм я нэхъыбэм къа-
лъытэ япэу кхъуей Къуэ-
кIыпIэ Гъунэгъум щагъэва-
уэ.

ЩыIэщ кхъуейм кIэрылъ 
этикеткэхэр яфIэгъэщIэ-
гъуэну зэхуэзыхьэс цIыху-
хэр. Абыхэм «тиросемио-
филист»-кIэ йоджэ.

Кхъуей егъэлеяуэ фIэфIу 
щытащ Карл Щихъым (Ве-
ликий). ЛIэужьыгъуэхэм 
ящы щу нэхъ къыхихырт 
«Бри» жыхуаIэр.

Гъэшым и фэр зыкъомкIэ 
елъытащ жэмым ишхым. 
В-каротин нэхъыбэу шэм 
хэлъыху, и фэм гъуэжьыфэ 
нэхъ къыщIохьэ.

Дуней псом нэхъыбэ 
дыдэу щашхыу къалъытэ 
«Моцарелла» кхъуей лIэу-
жьыгъуэр. Ар куэду пиццэ-
ми тралъхьэ.

Мыри Iэмал гъэщIэ-
гъуэнщ: кхъуейр зэIымы-
хьэу куэдрэ щытщ шагъыр 
зэрыт птулъкIэм и щхьэр 
егъэзыхауэ абы кхъуей хьэл 
хэхар теплъхьэмэ.

Тхыдэджхэм зэрыжаIэм-
кIэ, «Текучие часы» сурэт 
цIэрыIуэр Дали Сальвадор 
ищIат «Камамбер» кхъуейм 
хуэдэ ишха нэужь, абы и 
IэфIагъым зыIэпишэри. 

Кхъуейр банк Iуэхуми 
къыщагъэсэбэп щыIэщ. XX 
лIэщIыгъуэм и кум Ита-
лием и ищхъэрэ лъэны-
къуэмкIэ банкхэм кхъуей-
гъавэ хэм кредит иратырт, 
«пармезан» залогыу къа-
гъанэурэ.

XX лIэщIыгъуэм ипэкIэ 
кхъуейр зэрыхах пкъахуэр 
къыхащIыкIырт махуипщI 
фIэкIа мыхъу шкIащIэ 
цIыкIум и лъатэм. Ауэ 
адыгэ хэм кхъуейр былы-
мышхуэм и лъатэкIэ ха-
хырт. Ар ягъэгъурт, шэ-
жыпсым хагъэшэпсыхьыр-
ти, щыта нэужь, абы щыщ 
шэм хакIэурэ, зэрадзырт. 
Иджыри адыгэ къуажэхэм 
ущрохьэлIэ а IэмалымкIэ 
кхъуей хэзых.

Бжэнышэм къыхащIыкI 
«вурда» кхъуей лIэужьы-
гъуэр щIыIалъэм гъэщтауэ 
зэман кIыхькIэ щыпхъумэ 
мэхъу, абы щыгъуэми и 
къэуатри мыкIуэду.

Щхъуэ плъыфэ зиIэ 
 кхъуей ящIын папщIэ 
кхъуей гъавэхэм къагъэсэ-
бэп «пеницилл» жыхуаIэр, 
шхыным хэплъхьэну мызэ-
ран гъуэтар. Ардыдэм Фле-
минг Александр япэу «пе-
нициллин» антибиотикыр 
къыхищIыкIауэ щытащ.

Зэгуэрым кхъуейр къы-

щысэбэпащ зэхэуэ гуа-
щIэм. 1814 гъэм Уругвайм и 
дзэ кхъухьхэр Аргентинэм 
ейм пэщIэуват. Уругвайм 
сэлэтхэм шэхэр яуха нэужь, 
псэзэпылъхьэпIэм иту къа-
щIэжащ кхъухьым кхъуей 
хьэл гъэгъуахэр куэду зэри-
лъыр. Ахэр лагъымгъауэм 
иралъхьэурэ щадзым, Ар-
гентинэм и кхъухьхэр 
икIуэтыжауэ щытащ, топы-
шэ лIэужьыгъуэщIэ гуэр яIэ 
яфIэщIри.

Урысейм кхъуей хэхыным 
зыщратар епхащ Вереща-
гин Николай и цIэм. Абы и 
сэбэпкIэ Тверской губер-
нием 1866 гъэм япэ кхъуей 
заводыр къыщызэIуахащ.

Нэхъапэхэм Урысейм 
 кхъуей щыхахкIэ шэр ягъэ-
хуабэу щытакъым. Аращ 
абы и фIэщыгъэри къызди-
кIар - «сыр»-м «цIы нэ» мы-
хьэнэр иIэу.

Дунейм и щIыпIэ зэхуэ-
мыдэхэм кхъуейм фэеплъ 
щыхуагъэуващ. Абыхэм 
ящыщ ди къэралри. Крыло-
вым и шыпсэхэм къыхэщыж 
бажэмрэ къуаргъымрэ 
 кхъуей тыкъыр яIыгъыу фэ-
еплъ дащIыхьащ Москва.

Адыгэ Iэнэм кхъуейм 
мыхьэнэшхуэ щиIэщ. Ар 
лъэпкъ щэнхабзэми къеп-
хащ. Дуней псом цIэрыIуэ 
щыхъуащ адыгей кхъуейр. 
Абы матэкхъуейкIи йоджэ. 
Ар зэрагъэхьэзырыр зыми 
ещхькъым, езым и щэху 
иIэжщ. Адыгейм илъэс 
къэс щокIуэкI кхъуей фес-
тиваль. Къызэрагъэпэщ 
мастер классхэр, зэпеуэ зэ-
мылIэужьыгъуэхэр, гъэ-
лъэгъуэныгъэхэр. Фести-
валым ирихьэлIэхэр псом 
нэхърэ нэхъ зыщыгуфIы-
кIыр кхъуей зэмылIэужьы-
гъуэ куэдым я IэфIагъ зэ-
рагъэунэхунурщ. 

ГУГЪУЭТ  Заремэ.

Кхъуейм теухуауэ

НэхъыжьыфI здэщыIэм нэхъыщIэфIи 
щыIэщ, жаIэ. Iущыгъэм и мыхьэнэр нэ-
хъри зыхыбощIэ, къыдэкIуэтей щIэблэм 
яхуэфащэ гулъытэм дуней и пIалъэр 
къэзыщIахэм щыщамыгъащIэм, абыхэм 
яхуэгъэзауэ ятелъ хьэкъыр щагъэза-
щIэм деж. Нарткъалэ и курыкупсэм ит 
жыг хадэр цIыхухэм я кIуапIэщ, мыбдеж 
пщыхьэщхьэкIэрэ сабий зиIэ унагъуэ хэр 
къекIуалIэурэ я нэгу зрагъэужь, зыща-
гъэ псэху. «Пэрытхэм я зэщIэхъее-
ныгъэм» КъБР-м щиIэ щIыналъэ къу-
дамэм хэтхэмрэ УФ-м ЩытыкIэ къы-
зэрымы кIуэхэмкIэ и министерствэм и 
республикэ къудамэмрэ зэщIыгъуу нэ-
хъыжьми нэ  хъыщIэми я хьэкъхэри 
къэзылъытэ Iуэху щхьэпэ щрагъэ-
кIуэкIащ иджыблагъэ.

«ШЫНАГЪЭ зыхэмылъ си зыгъэпсэху-
гъуэ махуэхэр» зыфIаща пэхуэщIэм ипкъ 
иткIэ, сабийхэм шынагъэ ящIапхъэхэмрэ 
зыщагъэгъупщэ мыхъунухэмрэ ягу къа-
гъэ кIыжынырщ жэрдэмщIакIуэхэм къа-
лэн нэхъыщхьэ зыщащIыжар. Абы теу-
хуауэ ягъэхьэзыра программэр Iуэхугъуэ 
зэ мылIэужьыгъуэхэмкIэ гъэнщIат. Абы 
хиу быдэрт упщIэрэ жэуапу зэхэт джэгу-
кIэхэр, мафIэр гъэункIыфIыным пыщIа 
Iуэхугъуэ хэр къызэщIэзыубыдэ спорт 
зэхьэзэхуэхэр, асфальтым тращIыхь сурэт 
зэпеуэхэр, нэгъуэщI куэди.

Зи ныбжьыр еджапIэ кIуэгъуэм нэмыса 
цIыкIухэр сурэт щIыным нэхъ къыхэщами, 
нэхъыжьыIуэхэми я жыджэрагъыр, псын-
щIагъыр, жанагъыр спорт зэхьэзэхуэхэм-
кIэ ягъэунэхуащ.

Iуэхугъуэм курых хуэхъуар мафIэсгъэун-
кIыфIхэм я лэжьыгъэм хэлъ щхьэхуэны-
гъэхэр ягъэлъагъуэу утыку кърахьа гъэ-
лъэгъуэныгъэхэрщ. Апхуэдэу Нарткъалэ 
дэт 5-нэ мафIэсгъэункIыфI IуэхущIапIэм и 

лэжьакIуэхэм цIыкIухэр щагъэгъуэзащ Iэ-
натIэм пэрытхэм ящыгъ щыгъынхэр 
зыхуэдэр, тепсэлъыхьащ я фащэм хэлъ 
пкъыгъуэхэм я мыхьэнэм, ирагъэлъэ-
гъуащ мафIэ къызыщIэна щIыпIэр бгъэун-
кIыфIын щхьэкIэ, япэщIыкIэ щIэн хуейхэр. 
Псом хуэмыдэу цIыкIухэм гунэс ящы-
хъуащ а IэщIагъэм ирилажьэхэм я фа-
щэмрэ Iэмэпсымэхэмрэ зэпаплъыхьыну 
Iэмал зэраIар.

- Мыпхуэдэ пэхуэщIэхэм мыхьэнэшхуэ 
ядот. Дэ къыдгуроIуэ зыгъэпсэхугъуэ зэ-
маныр цIыкIухэм гукъыдэж ящыхъун Iуэху-
гъуэхэмкIэ гъэнщIын зэрыхуейр, ауэ зэ-
маныр апхуэдизкIэ псынщIэу макIуэ, 
лэжьапIэ IэнатIэ Iутхэм я къалэнхэм 
зэщIеIулIэри, адэ-анэр а псом щыхунэмыс 
къохъу, уеблэмэ къызыфIэмыIуэхуи къа-
хокI. Нэхъыжьхэращ щIэблэр зыущиин 
 хуейр. А къалэныр зым деж къыщыщIэмэ, 
апхуэдэ Iэмал зиIэ адрейм ар Iэпэдэ-
гъэлэл ищI хъунукъым. Ди нэхъыжьыжьхэр 
апхуэдэущ зэрыщытар. Хамэ сабий щы-
Iэтэкъым, хьэблэм дэс цIыкIухэр псоми я 
зэхуэдэт. Дэри сабий гъэсэныгъэм щыщу 
а бгъэдыхьэкIэр тфIэкъабылщи, IэщIыб 
дымыщIыныр игъуэу къыдолъытэ. ЦIыкIу-
хэм щIэныгъэм и закъуэкъым ябгъэ-
дэтлъхьэр, атIэ къагурыдогъаIуэ цIыху 
 гъащIэм мыхьэнэшхуэ зэриIэр, абы нэхъ 
лъапIэ зэрыщымыIэр, щытыкIэ къызэры-
мыкIуэ ихуар мыгужьейуэ, абы къызэри-
кIын Iэмал акъыл бзыгъэкIэ къилъыхъуэу 
щытын зэрыхуейр, - жаIэ къызэгъэпэ-
щакIуэхэм.

Iуэхугъуэ дахэр сабийхэмрэ жэрдэм щIа-
кIуэхэмрэ зэхэту траха сурэтымкIэ яухащ, 
цIыкIухэми а псор зылъэгъуа адэ-анэхэми 
гукъыдэж къариту, апхуэдэ пэхуэщIэхэм-
кIэ дяпэкIи ягъэгуфIэну зэращыгугъыр 
жаIэу.

ШУРДЫМ  Динэ.

Къалмыкъ хъан Дондук-Ом-
бэрэ ХьэтIохъущокъуэ Жан гуа-
щэрэ я къуэ Дондуков Алексей 
(Додбий). СурытыщIыр Баризьен 
Фридрихщ, 1761 гъ.

Жылагъуэ

Къэбэрдей-Балъкъэрым и Шэджэм щIыналъэм щыIэ 
«Шэджэм-Агро» хуабэщ комплексым бэдрэжану тонн         
22-м щIигъу хамэ къэралхэм хурагъэшащ дызэрыт 
илъэсым и бадзэуэгъуэм. 

«РОССЕЛЬХОЗНАДЗОР»-м и управленэу Кавказ Ищхъэ-
рэм и щIыналъэхэм щыIэм къызэритамкIэ, Белоруссиемрэ 
Къэзахъстанымрэ хурагъэшащ бэдрэжан лъэпкъыфI зыб-
жанэ, «черри» лIэужьыгъуэри хэту. Абы къыдэкIуэу, а Iуэху-
щIапIэм и IэщIагъэлIхэм къызэрапщытамкIэ, карантиным 
щIэбгъэкIуэн узыфэхэр бэдрэжанхэм къыпкърагъуэта-
къым, я фIагъри ахэр зраща къэралхэм щыщыIэ фитосани-
тар мар дэхэм къотIасэ.

Мыдрейуэ, фигу къэдгъэкIыжынщи, Кавказ Ищхъэрэм 
щынэхъ ин дыдэхэм хыхьэ «Шэджэм-Агро» хуабэщ ком-
плексым и япэ Iыхьэр 2023 гъэм яутIыпщащ. Бэдрэжаныр 
иджыпсту къыщагъэкI гектар 37,6-м икIи зы илъэсым къриу-
быдэу апхуэдэу тонн мин 20-м нэблагъэ сату щIыпIэхэм 
ирагъашэ.

  ТОМЭКЪУЭ Алыдж. 

Кэнжэ къуажэм дэт «Пять колец» спорт академием 
2025 гъэм фокIадэм и пэщIэдзэм къыщызэIуахыну 
«Вымпел» спорт-зыгъэсэныгъэ комплексым гуфIэгъуэ 
зэхыхьэ иращIэкIынущ. 

КъБР-м и Iэтащхьэ КIуэкIуэ Казбек абы теухуауэ езым          
и телеграм-каналым щитхащ: «Шэч къытесхьэркъым 
«Вым  пел»-м Къэбэрдей-Балъкъэрми Урысей псоми чем-
пионыщIэ цIэрыIуэ куэд къызэрыдитынум». 

ЩIалэгъуалэрэ ныбжьыщIэу миным нэблагъэм спорт 
лIэужьыгъуэ зыбжанэм академием иджыпсту зыщы-
хуагъасэ. Абы хохьэ тхэквондор, бэнэкIэ хуитыр, спорт гим-
настикэр, боксыр, футболыр. Гугъэ щыIэщ нэгъуэщIхэри 
къызэщIрагъэубыдэну. Спортсмен ныбжьыщIэхэм яхэтщ 
дунейпсо, урысейпсо чемпионатхэмрэ зэхьэзэхуэхэмрэ 
щы   текIуахэр, ехъулIэныгъэфIхэр щызиIэхэр, УФ-м и коман-
дэ къыхэхам хэтхэр. 

Псалъэм къыдэкIуэу, «Пять колец» спорт академием и 
гъэсэнхэу Бекъул Миланэрэ Багъ Идаррэ УФ-м и чемпион 
щэнейрэ хъуащ, дунейпсо зэхьэзэхуэхэм я утыкушхуэхэ-           
ми екIуу ихьащ. Бицу Къантемыр нэгъабэ УФ-м и чемпион 
хъуащ, и ныбжьыр илъэс 17-м иту. Ахэри, иджыри нэгъуэщI 
спортсмен гупи, УФ-м и командэ къыхэхам хохьэ. 

ГурыIуэгъуэщ, «Вымпел» комплексыщIэм академием и 
зэфIэкIхэм нэхъри зэрыхигъэхъуэнур. УхуэныгъэщIэм хохьэ 
иджырей мардэм къитIасэ хьэщIэщ екIуи. Ди деж щра-
гъэкIуэкIыну зэхьэзэхуэхэмрэ егъэджэныгъэ-зыгъэсэныгъэ 
зэхуэсхэмрэ хэтынухэр абы къыщызэтеувыIэнущ. 

Апхуэдэуи комплексым иIэнущ конференц залышхуэ, зэ-
хьэзэхуэхэр щрагъэкIуэкIыну пэшышхуэхэр, зыщагъэсэ-
нухэр, IэрыщI «алэрыбгъу» зэрылъ топджэгу губгъуэр, хьэ-
мэмыр. «Вымпел»-р нэсу къызэгъэпэщащ иджырей спорт 
IэмэпсымэхэмкIэ. Къыхэгъэщыпхъэщ, спортсменхэм я 
узын  шагъэр къэзыпщытэ, абыхэм якIэлъыпъ медицинэ 
центр академием зэриIэри.

Спорт комплексыр иджыпсту хуэхьэзырщ дунейпсо, 
 урысейпсо зэхьэзэхуэхэр и деж зэрыщригъэкIуэкIыным, 
абы щхьэкIи, зыхуеину псомкIи къызэгъэпэщащ. Абы нэ-
мыщI, УФ-м, хамэ къэралхэм я командэ къыхэхахэм дуней-
псо мардэм къитIасэ я егъэджэныгъэ-зыгъэсэныгъэ зэ-
хуэс хэр мыбы щрагъэкIуэкIыфынущ.

Фыщыдгъэгъуэзэнщи, нобэрей пэхуэщIэр республикэм 
щагъэзащIэ 2020 гъэм щегъэжьауэ, щIыналъэхэм я хьэры-
чэтыщIэ гупым я мылъкукIэ. КъБР-р абыхэм ядэIэпыкъуащ 
зыхуэныкъуэну инфраструктурэр академием ешэлIэным-
кIэ. 

ХЬЭЩЫКЪУЕЙ Олег. 

Ухуэныгъэхэр

Спортым хуэщIа «Вымпел»

ХадэхэкIхэр

Хамэ къэралхэри къыщIоупщIэ

Алътуддэсхэм бжьыпэр
яубыдащ, ауэ…

Тхьэмахуэ блэкIам щыIа джэгугъуэм хэтакъым иджыри 
къэс бжьыпэр зэдэзыIыгъа «Родник»-мрэ «Тэрчымрэ».         
Ар къигъэсэбэпри, Къэбэрдей-Балъкъэрым футболымкIэ 
и гъэмахуэ зэхьэзэхуэм пашэныгъэр щиубыдащ тIэунейрэ 
а лъэхъэнэ кIэщIым губгъуэм къихьа Алътуд и «Искра»-м. 

АПХУЭДЭУ къэхъуащ бэрэжьеймрэ тхьэмахуэмрэ ира-
гъэкIуэкIа зэIущIэхэм алътуддэсхэр щытекIуа иужькIэ. Япэ-
щIыкIэ, ягъэIэпхъуауэ щыта джэгугъуэм ипкъ иткIэ, абыхэм 
Урыху бжыгъэшхуэкIэ щыхагъэщIащ зэхьэзэхуэм и иужь ды-
дэ увыпIэм куэд щIауэ зыщызыгъэбыда щIыпIэ командэр. 
КъыкIэлъыкIуэу малкэдэсхэм жэуапыншэу топилI худагъэ-
кIащ, я деж кIуауэ. Арати, зэхьэзэхуэм бжьыпэр щаубыдащ. 
Абы щыгъуэми алътуддэсхэм зы джэгугъуэ-джэгугъуитIкIэ 
 нэхъыбэ ирагъэкIуэкIащ, зэкIэ къызэранэкIа «Родник»-мрэ 
«Тэрчымрэ» нэхърэ икIи ахэр мыгувэу къакIэлъэщIыхьэжы-
фынущ. 

Адрей зэIущIэхэм ящыщу къыхэгъэщхьэхукIыпхъэщ Шэ-
джэм къалэм и «Черкес»-р ебгъуанэу зэкIэлъхьэужьу къ ы-
зэрыхагъэщIар. Иджы ар и унэм къыщыпикIуэтащ Налшык и 
«Спартак-Д»-м икIи къыхудагъэкIа топитхум я жэуапу яриты-
жыфар зы закъуэщ. 

Гъуащхьауэхэм я зэпеуэм пашэныгъэр щызыIыгъа «Род-
ник»-м щыщ Урысбий Ратмир къыкIэлъэщIыхьэжащ «Ислъэ-
мейм» щыджэгу Тамаев Алан. Мыгъэрей зэхьэзэхуэм ахэр 
зэхуэдизрэ - 17-рэ - къыщыхэжаныкIащ. «Тэрчым» хэт Iэщын 
Аслъэни абыхэм япэжыжьэкъым 

Къэбэрдей-Балъкъэрым футболымкIэ и чемпионатым и       
зи чэзу джэгугъуэм кърикIуа бжыгъэхэм иджы щыгъуазэ фы-
хуэтщIынщ: «Черкес» (Шэджэм) - «Спартак-Д» (Налшык) - 
1:5, «Урыху» (Урыху) - «Псыгуэнсу» (Псыгуэнсу) - 2:2, «Нар-
тан» (Нартан) - «Бедик» (Аргудан) - 2:2, «Малка» (Малкэ) - 
«Искра» (Алътуд) - 0:4 «Логоваз» (Бабугент) - «Ислъэмей» 
(Ислъэмей) - 3:3. 

ДызыхуэкIуэ щэбэтымрэ тхьэмахуэмрэ зи чэзу джэгугъуэр 
Къэбэрдей-Балъкъэрым и къалэхэмрэ къуажэхэмрэ щызэ-
хэтынущ. 

ХЬЭТАУ Ислъам. 

И мурадыр къехъулIакъым

КъБР-м щыIэ МВД-м Наркотикхэр 
зэрызэбграгъэхым кIэлъыплъыным-
кIэ и управленэм и лэжьакIуэхэмрэ 
Урысей МВД-м и Налшык управленэм 
и ГИБДД-м и гъуэгу-плъыр къулы-
къум и ротэ щхьэхуэм и инспектор-
хэмрэ Урысей гвардием и управленэу 
КъБР-м щыIэм и СОБР-р я щIэ гъэ-
къуэну, яубыдащ автобусым по сы-
лкэр къеIызыхыжа, илъэс 26-рэ зи 
ныбжь, ди гъунэгъу хамэ къэралхэм 
ящыщ зым къыщалъхуар.

ЩIАЛЭЩIЭР къыщащым къытра-
хащ пкъыгъуэ хьэжа зэкIуэцIышыхьауэ 
245-рэ зэрылъ хъуржыныр. Къэхутэ-
ныгъэм къызэригъэлъэгъуамкIэ, ар 
грамм 98,72-рэ хъу «героин» наркотик-
хэкIщ. 

Яубыдам зэрыжиIамкIэ, ар Интерне-
тымкIэ зыIэригъэхьащ, адэкIэ респуб-
ликэм и щIыналъэм щищэну и мураду. 

 Шэджэм районым щыIэ ОМВД-м и 
Следственнэ къудамэм шэч зыхуа-
щIым теухуа уголовнэ Iуэху къиIэтащ 
УФ-м и УК-м и 30-нэ статьям и 3-нэ 
Iыхьэм, 228.1-нэ статьям и 4-нэ Iыхьэм 
и «г» пунктым япкъ иткIэ. 

Сом мелуани 10 къафIешх
Илъэс 38-рэ зи ныбжь, щIыпIэм 

щыпсэу цIыхубзым илэжьа хьэгъэ-

щагъэр КъБР-м щыIэ МВД-м Эконо-
микэ шы нагъуэншагъэмрэ кор-
рупцэм пэ щIэтынымкIэ и управленэм 
и лэжьакIуэхэм къэлъыхъуэныгъэхэр 
щрагъэкIуэкIым къыщIагъэщащ. 

ЗЭРАУБЗЫХУАМКIЭ, абы 2022 гъэм 
финанс IуэхущIапIэм лъэIу щIилъхьащ 
и хьэрычэт лэжьыгъэм зригъэужьын 
папщIэ щIыхуэ къратыну, зэрызахуи-
гъэзам абы щIигъуащ гъавэ щэным 
пыщIа мэкъумэш IэнатIэм и унафэщIу 
щыт хуэдэу тхылъхэри. ИпэжыпIэкIэ, 
абы апхуэдэ лэжьыгъэ лъэпкъ иригъэ-
кIуэкIакъым икIи яIэригъэхьа хъыбар-
хэри нэпцIт, щIыхуэр ипшыныжын му-
ради иIакъым. 

Апхуэдэ щIыкIэкIэ, цIыхубзым сом 
мелуани 10 къыIэрыхьэри,  зэры хуей 
ищIащ. 

Урысей МВД-м и Налшык управле-
нэм и СУ-м и следователхэм зэхуахьэ-
сахэр и лъабжьэу шэч зыхуащIым теу-
хуа уголовнэ Iуэху къаIэтащ УФ-м и 
 УК-м и 159.1-нэ статьям и 4-нэ Iыхьэм 
ипкъ иткIэ. Абы хуагъэуващ Iуэхур зэха-
гъэкIыху щIыпIэм имыкIыну, хабзэри 
къызэпимыудыну. 

ПцIым фIым ухуишэркъым
Урысей МВД-м Iуащхьэмахуэ райо-

ным щиIэ кудамэм и лэжьакIуэхэм 

шэч хуащI илъэс 34-рэ зи ныбжь,   
Гундэлэн къуа жэм щыщ цIыхубзым 
ахъ шэшхуэ зыкIэщIиупщIауэ. 

СЛЕДСТВИЕМ зэриубзыхуамкIэ, абы 
и къуажэгъуи 3-м яхуигъэлъэгъуащ я 
ахъшэр и хьэрычэт Iуэхум къыхалъхьэ-
ну. ЦIыхубзым ахэр къигъэгугъащ хэ-
хъуэшхуэкIэ - яжриIащ, илъэситху дэкI-
мэ, я мылъкур тIукIэ нэхъыбэ хъуауэ 
яри тыжыну. 

Арэзы техъуэри, 2018 гъэм и бадзэуэ-
гъуэмрэ 2020 гъэм и гъатхэпэмрэ тIум 
Iыхьэ-Iыхьэурэ абы къратащ сом ме-
луани 2,75-рэ, зэрызэгурыIуа пIалъэр 
икIмэ къыпэкIуэнум пэплъэу. Арщхьэ-
кIэ, гундэлэндэсым къызэригъэгугъар 
игъэзэ щIакъым. КъыIэрыхьа ахъшэр 
езыр зэрыхуейуэ къигъэсэбэпащ.

Шэч зыхуащIым  нэгъуэщI и къуа- 
жэгъу, хьэрычэт Iуэху зезыхьэм, 2017 
гъэм и мазаем иригъэщэну къритащ 
щэкI хэкI хэр, хьэкъущыкъурэ щы-
гъынрэ, ап хуэдэуи дыщэхэкIхэр. ЩIы-
хуэм щыщу цIыхубзым итыжар Iыхьэ 
мащIэщ. Абы кърикIуэу хьэрычэтыщIэм 
сом мелуани 4,336-рэ хэщIыныгъэу 
 игъуэтащ. 

Урысей МВД-м Iуащхьэмахуэ райо-
ным щиIэ къудамэм и СО-м уголовнэ 
Iуэху къиIэтащ УФ-м и УК-м и 159-нэ 
статьям и 3-нэ, 4-нэ Iыхьэхэм (гъэпцIа-
гъэ) япкъ иткIэ.  

БАХЪСЭН Ланэ.

КъБР-м щыIэ МВД-м

СурэтыщI гъуазджэхэм-
кIэ музейм, Ткаченкэ Ан-
дрей и цIэр зезыхьэм, ща-
гъэлъагъуэ «Приподнимая 
времени вуаль» выстав-
кэр. Абы хагъэхьащ Прох-
ладнэ къалэм Щэнхабзэм-
кIэ и унэм художникхэмрэ 
декоративно-прикладной 
гъуазджэмкIэ IэпщIэлъа-
пщIэхэмрэ щаIэ «Ренес-
санс» художественнэ зэ-
гухьэныгъэм (унафэщIыр 
Ненашевэ Татьянэщ) хэт-
хэм я IэдакъэщIэкIхэр. 

ПРОХЛАДНЭ къалэм и ху-
дож ник тIощIым щIигъу 
зыхэт «Ренессанс» зэгу хьэ-
ныгъэм щыщхэм илъэсип-
щIым щIигъуауэ я лэжьыгъэ-
хэр утыку щагъэлъагъуэ, 
икIи ахэр цIыхухэм ягу до-
хьэ. Зэгухьэныгъэм хэт су -
рэ тыщI нэхъ щIалэ дыдэ 
 Лагодэ Яромир и ныбжьыр 
илъэс 16-щ зэрыхъур, ауэ и 
лэжьыгъэхэр еханэу утыку 
ирехьэ. 

Иджырей выставкэр тра-
ухуащ Урысейм и пащты-

ТХЫЛЪЫМ щызэхуэхьэсащ  Курскэ станицэм 2016 - 2023 
гъэхэм Кавказ Ищхъэрэм ис лъэпкъхэм хухэхауэ щекIуэ- 
кIа усыгъэ фестивалитхум теухуа тхыгъэхэр, гукъэкIыжхэр, 
сурэтхэр. Нэхъ пыухыкIауэ къитIуэнщ V фестивалым хэта-
хэм усэхэр зи IэдакъэщIэкIхэр. Ахэр Абдурахманов Гусейн, 
Алимов Максим, Зубаировэ Индирэ, Салиховэ Умараги, 
Дидиговэ Раисэ, Османов Хьиса, Техов Тамерлан, Воропа-
ев Олег, Жулин Николай, Ананьченкэ Николай, Баграмнян 
Сусаннэ, Куприн Александр, Можная Нинэ, Шелухин Ми-
хаил, Магомадов Сулим сымэщ.

Куприн Александр зэIущIэм хэтахэм и гуапэу яхутеп-
сэлъыхьащ 2016 гъэм Iуэхур щрагъэжьам япэу Къэбэр-
дей-Балъкъэрым и тхакIуэхэр къызэрыпэджэжар, Беппаев 
МутIэлипрэ Балъкъыз Батийрэ абы зэрыхэтар, Дагъы-
сэным, Осетие Ищхъэрэ-Аланием, Шэшэным, Къэбэр-
дей-Балъкъэрым, Ингушетием, Ставропольем я тхакIуэ-
хэм, журналистхэм, публицистхэм я фестивалхэр илъэс 
зыбжанэкIэ щIэщыгъуэу, хуабагъкIэ гъэнщIауэ, гукъинэжу 
зэрырагъэкIуэкIар. Абы дыщIигъужащ КIыщокъуэ Алим, 
Кулиев Къайсын, Къэшэж Иннэ, ди республикэм и нэ гъуэщI 
тхакIуэ куэдым я IэдакъэщIэкIхэр  ди щIыналъэр фIыуэ зэ-
рилъагъур. 

Фестивалыр къызэзыгъэпэщахэм я мурадыр тха кIуэ-
хэмрэ усакIуэхэмрэ я зэпыщIэныгъэр, зэныбжьэгъугъэр 
ягъэбыдэнырщ, яку дэлъ пщIэмрэ дзыхьымрэ хэгъэ-
хъуэнырщ, тхэнымкIэ зэфIэкI зиIэхэр гъэгушхуэнырщ, 
 гъуэгу етынырщ. «Курские родники дружбы» тхылъыр 
 тыгъэ хуащIащ республикэм и библиотекэхэм, абы зи Iэда-
къэщIэкIхэр ихуа усакIуэхэм.

Зэхыхьэм къыщыпсэлъахэм Куприн Александр фIыщIэ 
хуащIащ Кавказ Ищхъэрэм ис тхакIуэхэм я усэхэр щы-
зэхуэхьэса тхылъыр къызэрыдигъэкIамкIэ икIи дяпэкIи ди 
щIыналъэм щыхьэщIэну кърагъэблэгъащ. Гупыж зыщIа-
хэр пшыхьым усэ къыщеджащ. 

ЗэIущIэм хэтащ тхакIуэхэр, усакIуэхэр, литературэмрэ 
щэнхабзэмрэ я лэжьакIуэхэр, УФ-м и ТхакIуэхэм я зэ-
гухьэныгъэм Ставрополь крайм щиIэ къудамэм и лIы-
кIуэхэр.

БЖЬЫХЬЭ Розэ. 
Сурэтхэр Къарей Элинэ трихащ. 

Зэныбжьэгъугъэр 
усыгъэкIэ ягъэлъапIэ

Дахагъэр псэм зыхезыгъащIэхэр
хьыгъуэ зэманым. БлэкIам 
и теплъэгъуэхэр, цIыху къы-
зэрыгуэкIхэм я гъащIэр, 
 пащтыхьым къызэригъэпэ-
щу щыта пшыхьхэр, а зэ-
маным зэрахьэу щыта фэи-
лъхьэгъуэхэр, нэгъуэщI куэд 
сурэтыщIхэм я лэжьыгъэ-
хэм къыщагъэлъэгъуэжащ. 
КъыжыIапхъэщ: живопись, 
графикэ лэжьыгъэхэм къа-
дэ кIуэу, мы гъэлъэгъуэны-
гъэм декоративно-приклад-
ной гъуазджэмкIэ IэпщIэ-
лъапщIэхэм я Iэдакъэ щIэкI-
хэри къы  зэщIеу быдэ.

- Нэхъыбэу мы лэжьы-
гъэхэр зи Iэдакъэ къы щIэ-
кIар Прохладнэ щIыналъэм 
щыщхэрщ. «Ренессанс» зэ-
гухьэныгъэм хэтхэмрэ абы  
и унафэщI Ненашевэ Та-
тьянэрэ фIыщIэ яхуэфа-

щэщ тхыдэр зи лъабжьэ 
мыпхуэдэ дахагъэ респуб-
ликэм исхэм тыгъэ къызэ-
ры хуащIам папщIэ, - жиIащ 
КъБР-м и Парламентым 
щэн хабзэмкIэ, граждан жы-
ла  гъуэм зегъэу жьы ным рэ 
хъыбарегъащIэ Iуэху хэм кIэ 
и комитетым и унафэщI Те-
куев Амурбий. - ДяпэкIи 
гъуа зджэм зэфIэкIрэ ехъу-
лIэныгъэрэ щывиIэну си          
гуапэщ!

КъБР-м и цIыхубэ сурэ-
тыщI, КъБР-м Щэнхабзэм-
кIэ и министерствэм къегъэ-
щIылIауэ лажьэ ЦIыхубэ 
творчествэмкIэ щэнхабзэ 
центрым и унафэщI Жылэ 
Анатолэ и псалъэм къыхи-
гъэщащ зэгухьэныгъэм хэт-
хэм илъэс куэд щIауэ зэ-
радэлажьэр, абыхэм гъэ 

къэс я лэжьыгъэхэр зэра-
гъэ лъагъуэр, я сурэтхэм 
жанр псори къызэрызэщIау-
быдэр, щIэщыгъуагъ зэра-
хилъагъуэр, я Iэзагъэм зэ-
пы мыууэ зэрыхагъахъуэр, 
Прохладнэ къалэр мы зэ-
гухьэныгъэм хэтхэм зэра-
гъэбжьыфIэр. 

- Гуапэщ Прохладнэ къа-
лэм и IэпщIэлъапщIэхэм я 
махуэшхуэ сызыпэплъам 
сы къызэрырагъэблэгъар. 
Уна фэщIхэр, жылагъуэр, 
пенсэм тIысыжа IэпщIэлъа-
пщIэхэр зэхуэмысам гъуаз-
джэм и мыпхуэдэ махуэш-
хуэ нобэ къыдэмыхъулIэнкIи 
хъунт. Ар зи фIыгъэр зэгу-
хьэ ныгъэм хэтхэрщ! Прох-
ладнэ щIыналъэм и сурэ-
тыщIхэмрэ IэпщIэлъапщIэ-
хэмрэ я Iэзагъэр умыгъэ-

щIэгъуэн плъэкIыркъым. 
Блэ кIар, нобэр къыщыгъэ-
лъэгъуэжа мы лэжьы-
гъэхэр узыгъэгуфIэщ, да-
хагъэр псэм къыщызы-
гъэушш, - жиIащ УФ-м 
щIыхь зиIэ и артисткэ, щэн-
хабзэм и лэжьакIуэхэм я 
профсоюзым и рескомым 
и унафэщI Дау Марианнэ. - 
ЗэрытщIэщи, жылагъуэм 
ди зэкъуэты ныгъэрщ къэ-
ралым и къару нэхъыщхэр. 
Псом хуэм ы дэу щIалэгъуа-
лэм Iэмал яIэщ гъуазджэм 
и дахагъэм зыхагъэгъуэ-
зэну! ЩIэ ныгъэр, диныр, 
гъуазджэр - цIыхур езыгъэ-
фIакIуэщ.  КъБР-м Щэн- 
хабзэмкIэ и ми нис терс-
твэм, КъБР-м и Прави-
тельс твэм фIыщIэ яхуэфа-
щэщ гъуазджэм гулъытэ 

зэрыхуащIым пап щIэ. Iэп-
щIэ лъапщIэхэм  фи зэ-
фIэкIым хэвгъэхъуэну, зы-
ву  жьыну си гуапэщ!

Коллекционер Жырыкъ 
Заур и псалъэм къыхигъэ-
щащ илъэс зыбжанэ мы зэ-
гухьэныгъэм хэтхэм я лэ-
жьэ кIэм зэрыкIэ лъыплъыр, 
абыхэм я зэфIэкIыр гъэщIэ-
гъуэн зэрыщыхъур, цIыху 
Iэп щIэлъапщIэхэр зэзы-
гъэуIуфам пщIэ къызэри-
лэжьыр. 

Ненашевэ Татьянэ фIыщIэ 
яхуищIащ гъэлъэгъуэны-
гъэм къекIуэлIахэмрэ абы 
къыщыпсэлъахэмрэ, му-
зейм и лэжьакIуэхэм. 

Зэхыхьэр ягъэдэхащ Прох-
ладнэ къалэм Щэнхабзэм-
кIэ и унэм Модэмрэ дизай-
нымкIэ и «Антураж» теат-
рымрэ «Вортекс» клубым и 
артистхэмрэ. 

Выставкэр фокIадэм и 7 
пщIондэ лэжьэнущ. 

ТЕКIУЖЬ Заретэ. 
Сурэтхэр Къарей Элинэ 

трихащ.

Гъэлъэгъуэныгъэхэр

Налшык дэт Театр щхъуантIэм къыщызэIуаха лите-
ратурэ зэIущIапIэм утыку къыщрахьащ «Курские род-
ники друж бы» тхылъ гъэлъэгъуэныгъэр. Ар къыди-
гъэкIащ УФ-м и ТхакIуэхэм я зэгухьэныгъэм Ставрополь 
крайм щиIэ  къудамэм и унафэщI Куприн Александр. 
Зэхыхьэр екIуэ кIащ КъБР-м и ТхакIуэхэм я зэгухьэны-
гъэм къызэригъэпэща «ГъащIэмрэ литературэ тхы-
гъэхэмрэ теухуа зэпсэлъэныгъэхэр» Iуэхум хыхьэу. 


